
ИЗДАТЕЛЬСТВОЙПЫ

Тумгытури калевэтгавыльыторэ, ңутинкэлнк гайпатленат ңнрэқ повестит, калеёт лыгъоравэтльэн писателя Василий Васильсвичына Ятгыргына ынкъам чнт амъянра рытомгавъёт кэлину Магаданкэн такнигаңынвык 1962 гивик
(«Ңинқэй нымнымгыпы»), 1967 гивик («А'ачек гавантолен
а'қавагыргэпы»), Ымы русийнлымил ынқэнат кэлит гантомгавленат янракалено (1962 гивик «Мальчик из стойбища», 1970-ым — «Судьба мужчину не балует»). Йилыльэтыльу гитлии эргыпатыльын писатель Альберт Валеевнч

Мифтахутдинов.
1963 гивик Магаданкэн такннгаңынвык гэтэйкылин кэликэл» «Эйгысқыкин лымңылтэ». Инэнумэкэвыльу лымңылык

гитлин Василий Васильевич. Ынан гэкэлилинэт ынкъам гэнумэкэвлинэт лымңылтэ, тывъёттэ нымытвальа Анадыркэн,

Провидсннякэн, Ивылтикин ынкъам Беринговкэн районкэн
ынкъам рээн лымңылтэ, калеёт нымытвальэпы қолерайонкэн

Чукоткакэн, Пётр Ивановичына Йыңэнлиқэйынэ.

Василий Васильевич о'птытъар гнвиңитти гэмигчирэтлин

журналистано, йилыльэтыльу газетак «Советкэн Чукотка»,

ынқоры ытлён гитлин председателе Уэлькалькэн сельскакэн

Совстэн Ивылтикин районкэн Чукоткакэн автономныкэн

округкэн.

Ңинқэй нымнымгыпы

Тэвъэл

Қэргынкаав галгоратвален амынан кымиңу итык. Ынқэната ытлён эгьёгты гэнмэйңэвлин ытлыгэ ынкъам ытльата. Ымың чинит валяткольын нынъотавқэн, миңқыри қун юрэқ рэлпиквъэ. Ынқэната ыныкы йылыңок тэвъэлтн ныпагтаткоқэнат.
Нақам ыргии ваны мыкыпныльын. Элек, ыннанма,

ымыльо ваңэгты нытваңңоқэнат, миңқыри қун, ыныкит элек
этэнныңкэ итык, льэлеңкы рэрэқуңыт. Ынқэната онмайвэчгыръотагнэты нынгиңыткуқинэт ынкъам нытчоқэнат. А'қатчоң нъэлык, вусқымчыкиръук нытайъанкаңыңңоқэнат.
Кэтэм ынңин ваңэлтанма, (Қэргынкаав ытльэты тавъалванлягъэ. Ытльата гагчысқык тэвъэл пагтатконэн ынкъам

экык ивнин: «Қывакъогэ чотыткынык ынкъам илюкэ қыкамэтваркын, ынныт рэйинлютгэиңыт, мамытчонат».

Қэргынкаав чотыткынык тавъалёңңогъэ. Аплыпагтакыльэн тэвъэл, қынур ырвэтыльын, эвыр нымңытатқэн ынкъам
рылгыт нинэвэңқуқннэт, кынур-ым тэвъэл ныйгуткуқин.

Қынвэр ңинкэе тэвъэл, чиниткин роё, йимгымгу рытчынин
ынкъам рэнолгэты ринтысқивинп. Ринтыйлыткук роё тэвъэл,

ынанчинит ңытлятавъал чывинин ынкъам чинит валяткота

қамэтваңңогьэ.

Ынкатагнэны Қэргынкаав чинит қамэтваңңогъэ, миңкыри қун этъопэл чинит валяткок тэвъэлти «эйгуткукыльинэт». Қоныры ңэвмиргэ Кытгана гивлин, иңқуи эвын
томыгмычвынвальыт ныйгуқинэт ымың тэвъэле.
ЭЛЕЙВИР
Қэргыикаав ныпэгчиңэтқин таңэмырақэты. Нэкэм тэминңыльыт қонның пэгчиңу нинэлгықинэт, ымың кавральыльыт элейвирти пэгчиңу нинэлгықинэт, ытлён на'м ныкавральатқэнат. Қонырың элейвирти, қынур камчалявтыльэн кырвитти, эвытлым ръэчумкэнңилгыт нытэичымқэтқинэт, ытръэч вычгакы вальыт.
Қол рынки ынан льунин «элейвирэ» тэминңэтыльын
ытлыгын, кынур тамэнңывалята уттыт нэнарынңықэнат.

Ынңъэм ытлыгын ванэван элейвирэ нытэминңэтын, ниэ
тамэнңывалята, ытръэч вальэңыткынык гэймысқэтлин элейвир ынкъам ынқэната элейвирэ гэйпылин тамэнңывал. Қэргынкаав-ым нычпмгъуқин: «Ытлён миңкыри атэ элейвирэ тэминңэтыркын?»

Ынан ытлыгык қача вальын элейвир пиринин ынкъам

ранвачеты қытгъи. Ңэнку, райвачы, ытлён моогьэ энарынңатык элейвирэ, ытръэч таңванэван элейвир — валы нэнарынңатын. Қынвэр ытлыгын йъонэи ынкъам пынленэн:

— Атэй, ытлён гыт миңкыри элейвнрэ нытэминңэтнгыт?

Накам гым нгыр тылвавык.
Ытлыгэ льунин элейвир вальэңыткынык аймысқытвальып. Рамынноңэты нвиин экык:
— Ынан мэчмэйңэтык, ымың гыт рэгьюлеты элейвирэ

тэмикңэтык.
Итык-ым ванэван ытлыгын нычимгъун, иңқун элейвирэ
ратамэнңатыңогъа экык, ытръэч чит ытлён тэнчичыгнин,

иңқун мэйңэтык нэмықэй рэгъюлетгъэ тэминңэтык. Ытръэч

Қэргынкаав люнчнчевыльын.

— Гыннн ытлыгын нэмықэн элейвирэ гэгьюлетлин тэминңэтык? — Пынленэн Қэргынкаавына чиниткин тумгытум

А'рэтагын.
— Ванэван гымннн ытлыгын элейвирэ нытэминңэтын, —

ақэнэты татлыгнэн А'рэтагнына.
Ынңатал Қэргынкаав ныкалготкэқэн, миңкыри қун амынан ынин ытлыгын ынанъёчга элейвирэ нытэминңэткнн.

Ымың аваляка мэчынкы нъытэйкынин ы'тнъэт, ымың нутэк
вама.
Қэргынкаав лыгэқылпэ ярагты кытгынтатгъэ ынкъам
ытлыгын ивнин:
— Атэй, таигынанъёчга гыт нытэминңигыт, миңкыри
қун мэңии лым ванэван элейвирэ нытэминңэтын. Игыр гымнан тымңылён А'рэтагын. Ытлён нивқии, энмэн ыини ытлыгын элейвирэ люнтэминңэтыльын.

— Ынтатал гыт ныгыттэпигыт.— Ытлыгэ рамынноңэты ивнин экык.— Таңванэван еп мэңин ңоткатагнэты элейвирэ

нытэминңэтын. Гынан льугъэн элейвир гымык валяк
эймысқыльын, ынқэната гынан валяно лыңгьэн.

Вытку ынкы ытлён гэмэйңъэнқэръулин, миңкыри қун
кытлыги ымың ынин ытлыгын тумыгмил вальын.

МЭҚЫМ
Милгэрти ораяак қынвэр нықымчочьыркыватқэнат, инэпыткыкэ нынъэлқинэт. Ынқэната нычвиткуқинэт қымчучьыт, и'нычьымич кывтагнэты.
Қэргынкаавына лыгъылгу нинэлгықин тарңыгыргын
ытлыгин. Ынан лыгипэгчиңу нинэлгықин, иа'м ынкъам миңкырн ныпэгляқэнат мъэмит. Ытлён нылгэкоргавқэн, ыныкнт ытлыгэ выёльо рақэты нинэлгықин тарңыма, мэңинрин

рыирыйгут нинэнтықинэт қутти яаёлқылтэ тэрңык.

Эвын гомавлен ңаргынэн. Эвэнэнвэпы пыкиргън ытлыгын ынкъам ңавъаиэты иквъи:

— Чаёплыткок, ырыт тырэтэнкэвңыңын, нэмэ қымчочьыркыватгъэ.

Чаёплыткок, Кэргынкаав люңувичвысқивэ итгъи нотагты. Ытлён нъатчакэн тарңыльэты. Ңинқэйык чимгъутэ — о'тчой галгорачаёленат.

Қэмиплыткук, ытлыгын ңытогъэ ынкъам моонэн милгэр
пылвынтымнаква қымчучьычвик. Ынрақ-ым галгэноратвавлен чывик қымчучьын. Қынвэр чывинин. Таңынранъававыплыткок, кагыргычормын, милгэр тааңыңңонэн.

Рыпъё нэнпын ынрарыров. Эрынвыт эвыр лыгэн ныкыргонпықэнат, иңқун рымагтэты ы'нтэнтэнкэвңыгъэн милгэр.

Нэмэ қэгнэвыплыткук рыпъё, Қэргынкаавына инэнпысқивыйгут нэнтын қымэрын. Қэргынкаав қымэрынвэты кытгынтатгъэ. Мэқым киткит мыраңқач гатален рыпъёк, энмэч
энанпыма қымэрын, Қэргынкаавына рыпъё гавъарэйпылен.

Люур аны пэглягъат ынкъам Қэргынкаавына въарэвытгэңкы ы'четтатгъэ мэқым, ымың таңвалёмнэн ръоръайңальын. Ңинқэй ваңэйпыгъэ ытлыгэты:
— Атэй! Гымнан мэқым тыльугъэн, ытлён Қончагты эквэтгъи ынкъам ңэнку выквык гывагъэ!

Ымыльо ыртааңынвык вальыт таңавъеткынка нытвақэнат, ымыльоргэн льулқылти тэңэмчукэ гэнъэтлинэт. Қэpгынкаав-ым нылгыкоргычьатқэн, нэргавқэн, миңкырн қун
ынан гэльулин мэқым, алымың эвытрыкыльин.
Миргэ Ууркильынэ пыкитльэн ытлывэ тэгилигнин, нақам тагэлегма нэнамңылёкэн:

— Э'митлён тъылыркын? Ванэван қымуллытъыги?

— Гым тэгнымэлигым, эпэй, ытръэч гымнан мэқым тытэнльун,— нэнататлыңқэн миргын ытлывъёта.

Вытку тэнтэнгыеңыплыткук, иңқун Қэргынкаав қэглынангэт нымэлқин, ымыльо рагтыгъат, унтымэквъэт.

ТЫПҚЫ

Эвын Қэргынкаавына нэнавалёмқэнат эңэңыльыт ынкъам лыгипэгчиңу нинэлгықинэт, миңкыри мэвын вальыт
янракальат. Иа'м эңэңыльэ гыто нылгықинэт чиниткинэт

янракальат ынкъам ынқэната вэчьым эмвусқымчыку нильуткуқинэт? Ынқэн пынлён қонпы пэгчиңу нинэлгықин
ңинқэе.

Қол итгъи Қэргынкаавырык нымытваңңогъэ эңэңыльын Тыпқы.

Эмқынвулқытвик Тыпқы нэльоткоңңоқэн. Ынинэт «янракальат» рыпэт чейвуткук ныпэгчаткоқэнат. Нақам ытри
ванэван лымынқо пыпэгчаткопат, нынэгчаткоқэнат эмильуткульык қача.

Қол рыниин Қэргынкаавына Тыпқы, эльоткоңңольын,

ивнин:

— Ивкэ э'птэ гым гынык қача, эльоткома, мывакъоркын.

Тыпқы вэтгыры вагъэ. Қэргынкаав въарэвытгэңкы

рывакъовнэн. Таңымэльоткоңэт Қэргынкаав нылгигынрырэтқин, нинэрэльуңқинэт янракальат, мэңинрин вэлер ивкэ

люур нъыийининэт мынга эвытлым гытката.

Тыпқы кэльэткугън. Қэргынкаав тэңилюкэ нъэлгъи.

Нъатчакэң, титэ ынан янракалы рэльунин. Люур-ым чейвытылельын «янракалы» нэгляңңогъэ. Ытръэч ванэван янракалы нынэглян чейвытылек, чинит гыткат Тынқана нинэнилюқинэт, ынқэната ныпэгляқэнат. Ымың янракальат

ынык йыкыргэны нывэтгавқэнат.

Қэргынкаав эмқэлелвынэ нычимгъуқин, иңқун вэчьым

Тыпқан гыткалгын янракальата нэнплюркын. Қэргынкаавына эмнэгчиңэ чиниткинэт гыгкат рэймэвнинэт гыткагты

Тынқам ынкъам люур «янракальата» иэегтэнтин. «Янракальат» егтэнтиткугъэт, миңкыри қун олвытвакыльэнат —

этынва лымынкырн нинэнилюқинэт, инқун этъым нивынэт,

қэглынангэт кэльэт лейвыръуркыт.
Эргатык, инъэ чаема, қэргынкаав иквъи:

— Эпэқэй, айвэ ванэван янракальат нынэглянат, чинит Тыпқы нъэптыткульэтқин.
стр. 11
Эмъымпэңэ ңэвмиргэ ытлювэ нинэвэнпықин, ытръэч

ытлён а'қанпалқовың — тъылкамаграма панэна нивқии, иңқун ынан чинит льуннн э'птыткульэтыльын.
Тыпқы, чаёльын, аромкэка гэнъэтлин, чама нычелгырьоқэн ынин льулқыл, рээн тэңэмчукэ нынъэлқиң —ытлең
ныңыркылятқэн.

Ынкэтэгнык Тыпқы гапаален итык ярак ильуткук.

Юрэқ-ым рэмкык панэна гильуткутэ.
«ЭҢЭҢЫЛЬЫН»

Қол итгъи рэмкыльын пыкиргьн — энмэн ынқэн Тыпқы. Нивқинэт ытлён эңэңыльын. Рэмкыльын нэнильуткувын. Ынкэтэгнык Қэргынкаавына увичвэтык янракальано лыңыңонэн ңавнъэлгытомгын.
— Чеэкэй мынувичвэнмык, мынэңэңыльычинмык.

«Эңэңыльэ» кынмэк вальин ярар пиринин ынкъам

эльоткоңңогъэ. «Янракалы» кынмайпы пинтықэтгъи гақолема. «Эңэңыльэ» чиниткин «янракалы» ярара, эпчинтэтэ

лявтэны кынчевынэн, нақам қынур энакың ныкэльэткуқин,

қытлыги-ым инэ айылга.
«Янракалы» тэргыръогъэ. Нэмықэй «эңэңыльын» ынык

рээн ейвэче тэргыңңогьэ. Қопыры, эмқынильуткунлыткук,

қоиның тэргата ныплыткуқинэт, нақам «янракалы» эмчекыльин, эвыр янракальано нынъэлқин эмқынрувичвэнңык.
ОРВЫҚАЙ
Қэргынкаавына миргэ Ууркильықэйынэ таңымыльо
увичвинэң таңымтайка нинэнтықин. Қол рыннин эпэқэйынэ
ылыпъёқаеты тэйкыннн нынпылюқин ы'ттъорвықай, нақам

a 'қаңалқэвың вальын, нъарат кынныппылёқэн. Қэргынкаав

майңорвыткыпык ныралечетқэн, орвыкай-ым ралетомго 
ачгыта нинэлгықин.
Ен ымың гынунык энъэлкэ, торорвықай энмэч ивтыл 
ныпкирқин, ытлён-ым вытку яачың ивтыл ныпкирқкин.

Қэйвэ орвықан ынан вэнну нинэлгықин йықытчольын, э'квыргa-ым кичу пинэлгықин, ниэңэлқивкыльин, миңкыри-ым юрэқ рэнпирқыгнин лыгэнңун.
Ытръэч-ым ңинқэгти нырыглықэнат ынкъам, ыныкит вэты тагъяңыңок, овэкъарэк амылвавыльыт. Тэңыинин гитлин Қэргынкаав.

Тэңэвын лыги лыңэты, иңқун орвықай ңэлқивык рэпирқыгъэ, вэнлыги ынан ңэлқивнин ынкъам ралегьэ. Э'квыргаым... Э'квырга-ым еп тотралек орвықай пирқыгъи. Қэргынкаав-ым орвык қача тэргатгъэ. Ынан гэмо лыгнин, миңкыри рымагтэты гитлии. Эгьыманы ытлён лыгэн тэргынвык
гэнылқэтлин.
Ытръэч миңкыри нэмэ гамыльавлен орвықан. Ынкэн ынан иничгыту нинэлгықин кыевык. Ынан гантыгэватлен вальын миргын, мнкынэ орвықай пирқыльын гэилъқутэтлин, ытлён нылқыма.

А'НҚАРЪОГЫРГЫН

Eй ңанқo лыгма Қэргынкаав, ынип эвынытлыгын, oңaлынвык айңавыльын, мутлык гаяалятлен. Ытлён нэльугъэн

вытку рэмкпчильэ Қыватгыпы ырыкы.
Ытля гэпытқъэликэтлин алвальэнагты. Ынқэн ытлыгын майңаттагнэты Қэргынкаавына қонпың ытлыгу нэнарылгықэн, миңкыри қун ытръэчтэгын пылчимгьульын, вэчьим 

ымың эвынытлыгык таңың вальын, ынқэната ңинқэе
ытлён ылгу нинэлгықин. Титэ ытлён нанымңыливын, иңқун
ынқэн ынин ытлыгылқыл, ынан матэватэты ивнинэт:

— Ңоткэн тэңэвын гымнин ытлыгын, қырым лымңэ

гымнан мэңин ытлыгу мылгыгъэн. Эвыр қэглынангэт ытлыгылқылю нъитгъэн, қырым гым ынңин лыгитэңу нъинэлгыркын.

— Ванэван-ым моргынан мынынымңыляквыт, иңқун
гынан қыннааквын ытлыгын ы'лгу лыңкы, ымың ванэван
мыинвмык, иңқун ынқэн қырымэн ытлыгын. Гыт мэйңэти,

ынқэната мытынымңыляквыт, иңқун палқаттагиэты этъо

ы'лгу қылгыркын Рытэгрэв, иңқун қылгыркынэт ымың
қуттн о'равэтльат ытлыгык рымагтата таңың вальыт,— нэнанвэтгаватқэн ытльата Қэргынкаав.

Ынкатагнэпы Қэргынкаавына ытлыгын гагэтаңңолен
элвэльинэлылетэ. Ынкы вытку ынан гэтэитэнгыенлин пылчемгъогыргын ынңэнъоравэтльэн, иңқун миңкэмил мыкэльу ынан авынрывэчавэты, вачақ ытлён мэлпэнинэмил гатвата, вэлер ымың ыныкы гирвықулитэ, титэ ынинэт танкыет нинэнчнмэвқинэт эмвитқитэ.
Ымыльо ынқэнат лыги рытчынлыткук, этъо ытлыгын

ы'лгу гэтчылин эккэлқыле, ымың ынин винвыт тумык малпылытъымың ныпэрақэнат. Ынқэтэгнык Қэргынкаавына

ымыльо таңыимэгчеравың вальыт ванэван энмигчирэвкэ

нынтынннэт, энмэч ытлыгын мигчирэтыльын нэнанъотавқэн. Ымың ванэван нъээ'тын, титэ ытлыгэ ытлён увикик

рыляңңонэн, иңкун тумгэ авнанъақапэравка ы'нынтыркын.

Ымың люңъээ'тэ гитлин, титэ ытлён кэнчьинин тэрмэчьыңыльын ңааккақаеты, иңқун ынан ымыльо нэвысқэтқэгти
эвнэнтэрмэчьыңэвкэ нынтыркынинэт, қынур чакэттыт.

стр 14.
Ынқэната ңинқэю Қэргынкаав ы'лгу нылгықин ңээккэқэе, а'ачеко-ым нъэлык — ңэвысқэтқэе. Ытлён тумгэ ңэвысқэтлыкукинэну нылгықин, мнңкыри қун қонпың нывнирэтқин ңавысқатэты, ымың қэплювичвэтык, титэ ңэвысқэтти

нынролылтовыңңоқэнат — ытлён ырыкагты нывэнратыңңокэн.

Чакэтта, Тымңэңңана ы'лгу нинэлгықин ынээльын Қэргынкаав, ынан-ым пууръу чакыгэт нэмықэй ы'лгу нинэлгықин

Қэргынкаавына қол рыннин чакыгэт рымңылявнэн:

— Чакэй, энмэн вай мури элвэллыгыкинэмури. Гымнин ытлыгын тэленъеп гэвъилин. Ытръэч мургин ытля

ыннэн, — рывэтгаванма, чакыгэт ынан гитэнин, эвын-ым ытлён нытэргатқэн.

— Ынрақ-ым иа'м тэргатыркын? — Пынлёнэн тэргыльын чакыгэт.

— Қэлюқ-ым мытив гым гэнээльигым, қытлыги уйңэ,

гыт элвэтлыгыкинэйгыт, — тэргатэты чакэтта нинивқин
ынээльын, нақам нэноммачанпықэн.

— Мургин ытля ыннэн, ынқэната гым эвын лыгэн

ынээльигым, — акванма, ынан нинивқин чакыгэт ынкъам

нэмықэй қымэк нытэргатқэн ейвэчу лыңэ чакыгэт.

— Мытив-ым элвэтлыгыкинэт — эчвэчьыт,— қрақэты
нытатлыңыткоқэн чакыгэт.
— Ыныкит ытля мэңннрин ытлыгын — ыннэн, кымиңыт этлы эчвэчьину иткыльннэт, ынқэната гыт эвын гымнинэйгыт чакэттэгыт.
Вытку ынңин ивык, чакыгэт э'нқэръук гапаален. Энмэч н'ннык ынээльин амкоргава элгэқатыңогъэ, ынңин қээқын вагьат.

ЁКВАНАЛГЫН

Қэргынкаавыиа Тымңэтваал ратчатытвальык рэпалгъытвык камлелың нинэркээльэтқин. Қытчирэк ы'твык камлелың гынтэвыльэтык, Тымңэтваал овэчвытомгэты нквъи:

— Мынкэльэчинмык. Гым кэльэну митгъэк. — Лыгэн
эвыр ынңин пвыплыткук, Тымңэтваалына пиринин ёкваналгын ынкъам рымэты ынқэн қэргынкаав ы'твык камлелың каальатыңңонэн. 
Қэргынкаав ы'твык камлелың ныгынтэвқин, ымың тэнңыткук гапаален, эпакың ёкваналгынматыльын айылго гэтчылин.

Авынгынтавма, ынан валёмнэн чыгэй выргыргыръульын ынкъам чаңыттатэты таалгылятгъэ. Эвын «кэлы», ёкваналгынматыльын, гапэқэтатлен ынкъам о'раныкагты

нытэиңэвқин. Қэргынкаавына наппылюқин выквылгықай

пиринин ынкъам увичвытумгын вылгымнэн. Эвыр ынкы

тынвытгыр ууйъэтгъи, қытлыгн ваннылгын гантолтатлеи,

ытръэч «кэлы» панэна нытэнңыткуқин, ымың ванэван нытъылын ваннынтолтаты. «Қэглынангэт кэлы», — нычумгъуқин Қэргынкаав.

МЫЛКО
Мылко — ынқэн нынны ы'ттъии. Ынқэи ы'ттъын гэлгинпэвлин, энмэч тэленъеп ганпаавлен яак. Ымың чит алваң
нынны. Қэргынкаавына гэтуттэнынныңлин, миңкыри қун,

ыныкит ныегынмылетқин, вэнуқыт, элгэқатэты нъэлльэт,

мэлитыльыт: мылко, мылко, мылко.

Мылко таңымъылёңэт увичвыльык Қэргынкаавына қача
нытъирэткуқин. Кынмал ытри нырагтықэнат, ымың кынмал
нықамэтвақэнат пыкирык.

Қол гитлин нымным Қэргынкаавырык чымче ганольатлен. Энмэн-ым ынқэн нымным Айгынтон. Ынңиннымкин
ңинқэй Како ытръэттэгын ңэнкагтомгэты нытэрмэчьыңқин.

Пэнинэт ролың вальыт рытэргавъёттэ, энэвнак ыргинэт
увичвинэңэт. Тулльуплыткук, қунычгыңинқэе Какона рэнтэрмэчьыңэвңынин вэнык вытку льоё Қэргынкаав. Ынқэным ынңот гатвален.

Уркильынэ Кэргынкаавына гэтэйкылин рэпалгъытвықай, ымың гэтыленэңлин ынкъам гэңилгэтлнн, иңқун гынунэтыльын нытиңуркынин.
Эвын гатаңымрангалялен рамкэнаальыт рэмкнчигъэт,

микырык рээн нэмықэй Како. Қэргынкаавына гэмо нинэлгықин, иңқун Како нықуңычгықин. Қэргынкаавына э'рыкут йылнин ыныкы чиниткин ы’твықэй, иңқун внин нувичвэтыркын.

Қытчирэмич увичвэтык, Како яраңқачагты тыляңңогъэ. Қэргынкаавына нинэркылеқнн. Қынвэр гынтавыңңогъэ.

Қэргынкаав чичеквъи, иңқун ы'твықэй Какона риткэңыркынин ынкъам валяркыляңңогъэ. Люур Мылкона Қэргынкаав галянэн ынкъам Како лыгэн ынкы ы'ттъыёча тайвыңңонэн.
Қэргынкаав, пыкитльэн, пэнрынэн Какона. Лыгэн таңавъеткынка ныпэнрывылгықэнат. Эчги Какона Қэргынкаав ринтынин ынкъам рыттэлыңңонэн, люур Мылкона Како

эръолгэпы юунин ынкъам рыровэты э'мэннин. Ынкы Қэргынкаавына пиринин ы'твъэт, энмэч чимэтыльын, ынкъам

ярагты гынтэквън.

ВЪЭГЫРГЫН МЫЛКОН

Моргынан энмэч лыгн мытытчын, иңқун Қэргынкаавына чиниткин ы'ттъын ы'лгу нинэлгықин, эмпылтэгъеңэ ынан

этынвэты.

Қэргынкаав лыңыркт тумык яачың ныгъсвқин, Мылкоым нэмықэй этынвык рээн норатвақэн антока. Эвын-ым

ыниаквыргын ынңин вальын эмқытлитвильын. Энмэч нтык

этын нэгчинңу элгыкэ ынкъам эпичыкэвкэ қамэтватомго

нтык, Мылко ярак нъытваркын.

Қэргынкаав-ым онтымэты иытвақэн, ыныкит ынин ы'лгу лынъё ы'ттъын ыныкқач ныйылқывъентоқэн. Ытръэч

қол гитлин а'қавагыргын гатвален. Қэргынкаав кыеквъи,

лёңвалёма рыннин выентольын Мылко.
— Леңытақ ытлён эқэлюқ гым Мылкона энапэлягъэ,—

нычимгъуқин ңинқэй.

Қэргынкаав лыленгъи. Эвын-ым ы'ттъычгын ныйылқэтқин, ытръэч ванэван пэнинэмил нывъентон. Ынан мэрынрэқэй еқайны пиринин ынкъам э'иңэвнин:

— Мылко, Мылко, ратанңавңэн, мыныгъевмык.

Ытръэч-ым Мылкон сқатный энмэч гэқытвинтэтлнн.

Ынқэната Қэргынкаавына мынгылгын тиңускыченнин. Чичевинэңу, иңқун ынин тумгытум гэвъилин, эвыр ынкы тэргатгъэ. Ванэван-ым нивын, иңқун Мылко нэлқывъитэ итгън, — ытлён нычимгъуқин, иңқун ынык винвэ, йылқанма,

ы'ттъын нанмын.
— Иа'м ытлён Мылко тымыткы?— тэргатэты ытлыгын

пынлёнэн.
— Гэръэлин-ым?— нэмықэй пынлёта татлыгнэн экык

ытлыгэ.

Анықун-ым мынйъогъан. Энмэч таңъэвытлы нытвақэн.

Нэнчичьэтын ы'ттъын. Эвын-ым Мылко қэглынангэт гэвъилин.
Мылко лыгинпъыттъын ынкъам ынқэната а'қаргыльын.

Ытлыгын вэтгатгъэ энэлгытвыкэ олёвыңво ы'ттъын, чама
иңқун авнайъойвыка нынтыркынин ңинқэе.

Қэглынангэт, ытлыгын алвагты люнчнмгъульын. Киткит а'ткэвма вак чимгъун, эвыр ынкы Қэргынкаав Мылкона панаальыванвэты нытэргысқэвқэн ынкъам вытку таңэрэрңыток нырагтыкэн.

ВЭҚЭТГЭВЫТ

Вэқэтгэвыт — қырымэн ңээккэқэй, ытръэч нылгиныппылюқин. Нивқинзт гакыкватлен эмъэқэнмэйңэвэ.
Ытлён ванэван ярак, ытлыгык Тъэюнкээвынэ, нытвагъан. Ытлён ынйивык Ы'ттъылыңона нытвақэн.
Чиннт Ы'ттъылыңо ңэнқайгыргыңкэн, ытръэч ңавлымал
вальын, ынқэната ңэвъэн, тэрмэчьыңыльын ңавытлывъёгты,

лыгэн нинэгнтэқин.
Ы'ттъылыңонтэ гэңэвъэнэ, ытри Қутгэвыт, эңинқэйкыльинэт, ынқэната ейвэче Тъэюнкээвынэ гэйытлин ңээкык, мытивъым выёльо ы'нылгыркын. Ытръэч Қутгэвыт

гагтыйъарантатлен — ңавытлывэ ңавытчо гэтчылин.
Вэқэтгэвытын эвычакэн вамылкалгын гэвлин, ынқэната иквичик мимыл йыкыргэпы ныпыльыльэтқин. Ымың
тэйңэтти нынинтықэтқинэт. Ынкэн-ым кыплыгырга ынңин

гэнъэтлин.

Ңавытлывэ амэвычаңкэтльан, нақам кэркэр ымың

арыкыльэн, ымың-ым энмьиқытвэткылин, ынқэната таңымыльэты понтасқын қымэк въарэгыргытагнэты нывытрэтқин. Нақам қонпың нэнъёлгык қача вальын.
Қутгэвытынэ ванэван нытаңынвэтгаваннэн Вэқэтгэвыт, ымың ринтэ қынур ы'ттъын, тэйңэтэ нэналпынрықэн.

Этъыманы Вэңэтгэвыт ымың коргычьатык, тэнңыткук
гэнатгэватлен, миңкыри қун ванэван микынэ ңычвыно
нылгынин. Амынан тъарыңыткогыргын Қутгэвытын нэнавалёмқэн. Қоныры-ым томыграанэты а'қантон, нэкэм льэлеңкы, — кэргыргын нылгэныркувқэн, чама эмыгинльэтык.

Қутти ңинқэгти ынкъам ңээккэқэгтн ңаргынонпы гақолема гувнчвыльэтэ. Вэқэтгэвыт-ым пэнъёлгык қача эмңолеты гэтлепэ томыкагты. Қол интқинэт ынинэт нымэныңқинэт лылет мэрэта ныйыръэтқинэт, нэкэм йъарат эмңолык
эвытлым кэтъок чиниткин ытлыгын.

Ытлыгын Вэқэтгэвытын рыров нынымытвақэн. Нэквънплыткук, ытлён гаялгытлен Валқылеты. Чама ынан

чиниткин ңээкык рагъет а'қатчың, миңкырн қyн лымңэ

Тъэюнкээвын нытвақэнат мытлыңэн кымиңыт. Қонырың
ванэван ныльунин ңээкык рытавэмэнңатъё. Итык льук, ынңии гыепъё, эвын вак нъылвавын ынкъам нъынрагтаннэн.

Амынан Қэргынкаав қонның ныейвэчетқин Вақатгавытына. Қол итгън Қэргынкаав тэргатэты рагтыгьэ.

— Колё аны Вэқэтгэвыт мынынрагтатын,— иквъи Қэргынкаав, — игыр Қутгэвыт ёрочыко ныңытлятавъалёқэн, Вэқэтгэвыт-ым чоттагнык нывичыннуқин, нылгиқивъеқин.

— Итыкэвын-ым нэмықэй мури гыныгмил мытъейвэчетыркын, ытръэч миңкыри мынинмык. Тури ңыроторэ,

чамъам мытранавэръэпанңытык, ыкээн тури мэткнит авэръыяаркынэтык, — ытлыгэ татлыгнэн.

Ынқэн вэтгав ваплыткок, Қэргынкаавына қонпың нэнанъоқэн ярак вальын Вэқэтгэвыт ынкъам тумык внивэ

тэңычьэ тэйңэтэ нэналпынрықэн. Ымың энаальэн йыльёттэ

чокарытъолтэ Вақатгавытына иннэчвиқинэт.

Ытръэч Вэқэтгэвыт амролың нынъэлқин. Қынвэр элейвыкэ гэнъэтлнн. Қонпын ытлён пэнъёлгык қача налгытъолыткынык ңывакъотвақэн. Қынвэр ымың увнитэтык, ынан

алголяқэты нинэгитэқинэт ымыльо, ынык қача вальыт, ытръэч лылет қонпын мэрэта этқыявэты нытвақэнат.
Қынвэр Вэқэтгэвыт, қынур ы'ттъын, пэнъёлгык қача

тылевънтэ итгъи.

Ымыльо въильыт, қэйвэ лыгэңъочьыт, таңэты нынавэръэпатқэнат, вэлер-ым кытгымэты нынтықинэт. Амынан

Вэқэтгэвыт намайынлян ынңин, миңкыри вальыт ягталма

эвиръыт нэнаяақэнат.

Ымыльо о'равэтльат инвқинэт, нңқун Вэқэтгэвыт малңытогьэ, амынан Қэргынкаав инвқин, инқун на'м тэленъен
Вэқэтгэвыт энанқамэтвавкыльэн, вэчьым нъыегтэлыркын.
ГЫТЪАТГЫРГЫН

Ыңқэн гивиңит тэңқырым титэ Қэргынкаавына нынтыгэваннэн. Таңвытку ымваңэт ынан ынңингивик ныгыттэнъэв

льунин майңыгытъатгыргын.

Элек, қынур қонпың, нымкъэв гатвален ыннээн, ытръэч

рэқэ нынныңыттынэт — гиңыт гапэтатленат, нычимиръэтқiңэт. Нақам уйңэ этурынгиңкэ, миңкыри қyн льэлеңкы

люнриқукульыт, ынқэната рэкэ ы'ныркурынэт гиңылқылти

гаймычьыльэн вэлыткорайпы.

Льэлеңит ытлыгын нуткучьыткуқин, ытръэч-ым аткэчьыка рэқокалгын утгыкыльин тымык. Миргын-ым ымын

лёнтымңэтвальын. Ытлён льуутэ нымилюнңыттықин. Ымың
мэлёталгын тъэрумкыкин ныгтықэн льуутэ тымык.

Ыннэнъют тымъёттэ милютэт эвытлым рэвымрэвыт чывиткутэ ныпаткэнат, эмкнчу лыңэ пысқунтэкичгыт ынкъам
нымачқамэтвақэнат выгку кытгытъавык.

Юрэқ-ым чавчывата вэлер рилқэ нанъылпынрыркынат,

ытръэч чавчыват ымың рыров нытвақэнат, нақам қупқъыттъыт рыровэты а'қаяаң гэнъэтлинэт. Нақам гынкыянвыт
тэйңэту гэлгылниэт. Ымың риқукин аймакыт ванэван ы'ннинтынэт, нэмықэй тэйңэту нылгықинэт.

Илкин ынкы нылейвықинэт э'ннэчгъаляволтэ (пойы),

микырык вальыт риқугнэлгыт, ныпириқинэт тэқэңэңу, э'нмэн-ым тэнантомгыңэты таароңэчго. Аңъалгытъанмачы э'ннэчгъаляволеты тэңытръэчти риқугнэлгыт нэйылынэт. Ынкы чит Қэргынкаавына ытлыгэ тантэнмыгнэн — ванлянэн
э'ннэчгъалявол, иңқун вэлер киткит кымэңэты нылпынрыткон ыпляата ынкъам корыпата.

— Уйңыльигым апляакыльэгым ымың акорыпакыльэгым. Қоныры пэнинэтури гытъыльытури! — Ыиңин ытлён
татлыңыткогъэ внирэтык пууръу.

Нақам ытри таңэлгычокара нықамэтвақэнат, вэлер

нэнъыльуркын ңинқэй вэннэтыльын.

Рытэгрэв, Қэргынкаавын ытлыгын, анңэнакыльэн, э'квырга-ым ынкы вытку ганңэнайпылен. Чит э'ннэчгъалявол рэқын нвыркыним, ытръэч ңэвъэнэ вэмылкэйгунин. Қонырың Қэргынкаав, яйвачгыргын, нымэрэнтоқэн.
Э'ннэчгъалявол эквэтык, ытльата тэңытръэч вальын

мэмылен туртэнунгын рэрнин ынкъам ынқэн чаёкво нэлгын

ымыльорык. Қэргынкаавына лыгипэтлеқэй ңирэқ рэлюныръыт рунинэт ынкъам тэңытръэчтэгын чит ыныкагты ытльата рыйэлявъё рэлюйырьын нэмықэй рунин.

Эвын томгатык мургин турыльын Советкэн вагыргын,

ынқэн кэтъок, ванэван лыгэн нытван Қэргынкаав. Мэрэт

ынангъо нытилиқинэт, қынур нинэгитэқин ытля, кэңънтьытльэн гытъэ. Нақам ытля гэвъилин еп аплытаңычьатыңока.

Вагыргын, чит лыгъаткэңэты вальын, утгыкыльу гитлик

нэтле рытэңытвэтык.

Эвын кыткытръоңңок Рытэгрэв Въэңңытагъэ чинъюргэ, итыкэвын-ым ңирэқ эвиръыт рылейвынинэт. Ытлен лыгинэтле пыкиргън. Лыгэкоргэты нытвақэн. Ынан рыпкирэннинэт ымыльэты ыпляаёчгын, чеңыл ыпалгэн ынкъам қуттн — ыргин ңъоё лынъёттэ.

— Колё эқэлюқ нагтыркорынат?— пынлёнэн ңэвъэнэ
Рытэгрэв.

— Вынэ ванэван. Мивқинэт кооператив гантомгавлен.
— Ръэнут-ым кооператив? — нэмэ ңэвъэнэ пынлёнэн.

— Қооң, ымың гымнаи гэмо. Ытръэч нивқинэт, энмэн
ымың мури кооперативо мытынъэлмык. Энмэн моргынан
мытрэйылыркынэт вальыт яанаңат ынкъам пууръу кытвыл
г'лъеңу лынъё мытрэпириркын.
· Рэқэ-ым мытралиыпрыркын э'ннэчгъалявол? — нанэва ныпэгчиңэтқин ңэвъэн.

— Нивқинэт, энмэн ытлён қырым лымңэ морыкы нынэлқынтэтын, э'ннэчгъалявол кооператива гэнъэқэвлин.

Турыльын вэтгав «кооператив», қэйвэ лёңвалёмыльын
оравэтльата, э'квырга-ым ынңэнвэтгавык ныльуқин таңытвэгыргын вагыргыкэн гытьыльни варатэн.

УНЪЭЛ
Қончан — ынқэн майңатын қэргынкаавын, э'митлён
варкын рытэнма қликкин мытлыңэн парол километрмэл
урэльу Въэңгыпы. Ынңэнванвык ңинқэй лыляқэргаквъэ.

Эвын лыляқэргаквъэ, ытлыгын қонпы нъытвыткуқин эмқынңэргэрык. Ытри нылейвықинэт Тавайваамгыпы, Қытватмпаамгыпы — лыгэн-ым гамгагырынвытконпы, иңқун нытэмытқыңыркынэт льаляңэты. Янор Қэргынкаав лыгэн
ңатвальо нылымңэнақэн, э'квырга-ым ытлыгэ қонпың нинэныгъюлевқин тэвыльатык.

Нэмэ қол итгъэт Тавайваамыңқачагты ы'твыльэтгъэт
эвын эгынток. Нылгинымкықинэт ровтыльыт унъэлти ныльуқинэт. Ынңатал Қэргынкаав ныгйинрэқин, рыпэт аны
қымэк мэмлеты ныинңкуқин.

Йъарат гагтыгъенрален ытлён, титэ ытлыгэ мылытйинин вагылкалельын. Гынник кэтэм еқак гэнныткэвлин ынкъам ынқэната анңатка гэнъэтлнн. Ы'твэ ныркээльэтқин,

нақам киткит ы'твыльык ы'ттъыёча ныгынтэвқин. Қол нитқин ы'твыкии вырчормэпы нытақэн, ынкы Қэргынкаав қымэк ы'твэпы ныкувлыткуқин рэпириткуңыльын. Вытку восқычгавык нэпирин, еп амгынотъылёкэн каальатъё.

Эргатык нэмэ қээқын ы'твыткома қэнунъэлюгьэт. Вулқытвик ытлыгэ ңэвъэн ынкъам ытля ивиннэт:

— Эргатык ңутку мынэтлямык, гым ваамгыргочагты
тырэченвыткугъэ. Эвыр эгынниккэ вак, ңотқоры мынынванмык гэмэлмэльэв. Виин а'тчама қинэтэркынитык.

Эргатык чикинъэ гэквэтлин Рытэгрэв. Энмэч экык
кыеквъи, эвын ытлыгын гэквэтлин чайвытконвэты. Ынқэната ытлён нутэгчильык вэлеркылегъи.

Ытльа эвыр ңэвмиргын энатама, Қэргынкаав нуунъуқин ынкъам ынан гэмо гэлгылин йықонтатгыргын. Ынан
льунин кэйңин энатан, нақам вэты мыкъэвкильын.

— Ытлён ынрақ гарақычгатлен?

— Коле лыгнмэңин ңутку гинэтэлин, нақам инэтэт лыгэн ынкы гапэчатколенат, нақам мыкъэвкильыт, — нычимгъуқин ытлён.

Қэргынкаав рымагтэты энатанварэрыңогъэ. Люур ынан
мачрыров льунин «ы'ттъычгын».

«Какомэй мытив Мылко гэвъилнн, қытлыгн титэ ңанқо 
гаетлин», — нычимгъуқин ытлён. Қынвэр вак лывавык, Қэргынкаав омкыгляңэты қытгъи ынкъам кэйңын а'йңавыңонэн:

— Мылко, Мылко, Мылко!

— «Ы'ттъын», инэтэльын, кутгън ынкъам гытката ойпаңкатыңогъэ, қынур о'равэтльан тэркэты лылепыльын.

Ынңатал Кэргынкаав ниничгытэтқин, иңқун Мылко энмэч
қынур о'равэтльан уйпэңкэтыркын. 
Ваңэйпыльын ытльата гавалёмлен ынкъам энмэч ытлён қулигйит нылеқин. Лыгэн ытля льунэңу эймэвыльын эккэтэ ваңэйпынэн:

— Ыммэй! Коле мытив Мылко гэвъилин, қытлыги ңанқорың гэнънрэтлин, энмэч о'равэтльамэл уйпэңкэтык ынкъам вэтчак гэгъюлетлин! Гэръэлин ытлён ы'ттъычгын!

Аны қун ңaaн.

— Э'митлён-ым? — ытльата пынлёнэн.

— Ңанқэн ңaң умкықэйык амэчатгъэ.

Чымчеқэй нэнъурэвэтын — эвын кэйуын. Чит нэмэ
Қэргынкаавына ваңэйпыркынэн, ытръэч ытлён ытльата
йыкырганпынэн ынкъам манэграңқачагты мэчьэмэтэ рыкытгынтавнэн.

Рытэгрэв атымңэңынваңэкыльэн. Э'квырга-ым игыр
ымыльо, ымың ытля чиниткин, нинъэйңэльэтқинэт, миңкыри
қун ыргынан гэмо гэтчылин нэнэны. Экык нэмықэй э'йңэльэинин, миңкыри-қун ытлён, нутэк вамачы, амынан рыровэты гэлқытлнн. Ынкы Қэргынкаав, торъайңальатъё, гэлгъээ'тлнн. Э'квырга-ым эвыр эргатык а'а'тгыргын гантыгэватлен.
Ярагты тыляма, каврама эмэйыңкыльин вээмкин умкнлирқэн, кытльота нэнтын ровтытвальын кэлильын. Ңақам ынңэнванвык а'қампаң вальын ынкъам ынқэната ровтыльын начамэтан лыгэтэва. Ровтыльын тэңэллепкыльин.

Қынвэр, рэймэвык ровтытвальын, ңынэгъэт. Ытлыгэ
чамэтаңңонэн кэлильын.

Эвыр эймэвмич ытлыгын Қэргынкаав атванвыка нынъэлқин, миңкырн қун найылгавқэн, иңқун атэ кэлильэ
рэйгугнин. Қынвэр вак лываквъэ ынкъам ытлыгын қулильэннин ымың эчимгъукэ, иңқун ровтыльын рэниылқэвңынин:

— Атэй, э'кылпэ қыгынтэкви, ытлён нэрэйгугыт!

Эвын ынкы ытлыгэ нэнатанйъоқэн кэлильын ынкъам
лявтэпы ы'ръэ рэлёма нымңылёқэн:

— Ытлён ынраң гарақычгатлен?

Ынқэн гынник, еп гыргочагты тыляма мылытъеё, э'чгынрэ гаровтылен ынкъам гэвънлин.
Ынкы ытрн киквъэт ынкъам эргатык Қончагты эквэтгъэт. Пыкиргъэт эвын миргын нэмықэй гэқэйунъэтритльулин.

Ярак ныкирык, пыңылтэлма лыгитэнңу нылгықин Қэргынкаав, айылгавыльын рымылкэнвэты ытлыгын гынннкэ.

ВЪЭГЫРГЫН ЭПЭН
Малымыльорык кымнңэ чиниткинэт миргыт ы'лгу нылгықинэт, нэкэм титэ миргыт ытлывъёгырыңкэнат. Кэтэм
ынңин вальын Ууркильықэй — ытръэттэгын ытлывъёгырыңкэн. Ынқэната Қэргынкаавына ы'лгу нинэлгықин миргын.

Миргықэй Ууркильықэй ытръэчтэгын ныгпикин. Ынқэната Ууркильықэйыну нылгықин. Ытлён ванэван қонпың
лыгэн нытвагъан. Қонпың пэнин ууркиткульын. Ымың орвыт таңамтаңпэраң уттэ нинэтинэңэңқинэт, тэвъэл таңамъянраткоң нинэнтықин. Қутти нэнанъянравқэнат, роолқылтэ еп торынныгаляк, ынантаңычьыт тэвъэлти ынанъяачың
ронво нэнантэнмавқэнат. Ымың вичынныт ынңин нинэнтықинэт. Рамкыльэты ымың йыльёлқылтэ янра нинэнтықинэт.

Қэргынкаавын эпы ымың ваңэк, қынур ңэвысқэт, гэтэңыгъюлетлин. Ымыльо плекыт, ңэвысқэтти ваңэлтанма, нинэтэйкықинэт ытлывъёгты. Чама амалваң вальын увичвинэң нинэтэйкықин. Ынқэната ытлывъёта ытлён ы'лгу нинэлгықин ынкъам қонпың ыныкы нэнанңатқэн.

Гытъэвык, Қэргынкаавына миргын нинэтэнчичыңқин.

Ынан нинивқин:

— Эпэй, анықун ымың тутлиқыт лыгигытъэквъэт, рыпэт а'йңама ивыркыт: «Кывэе, кывэе, кывэе!».

— Миңқыри-ым гымнан ытри мымтынэт, чамъам тырэкывэйңынэт. Опопы гыт ырыку қитги — мыкывэйгыт.

Миргэ нэнагтоқэнат чиниткин таёчгықайгыпы кывэгти,

нақам тэючгықэй миргэ этлы ярак энапэлякыльэн. Ымың
гиңыткусқивык кывагъёчгын нинэнлейвықин, қымэл ытлывэ, ванляльын, лыгэн эвыр ынкы нэналпынрықэн.
Қэргынкаав нэналпынрықэн чокарытъоля, мэңнирин

уйңэ вак э'легйит, чокаттэ, нинэквэйқин таңынантаңычьа
тэвъэле. Қоныры-ым йъарат ванэван тэвъэлти нытэңъэв
нытванат. Тэвъэлти нытэңъэв нытвақэнат, миңкыри қун
эпэнэ. гэгынритлинэт. Эпэқэйын таңымыльо рычекосттэ,

қырым а'қагты нытванат.

Таңванэван ытлывэ титэ нычимгъун, иңқун эпы қол
ритгъэ рэвъигъэ.

— Мылко — ы'ттъын, ынқэната эвын въильылқыл, эпыым — о'равэтльан, қырымэн въильылқыл,— ынңин нычимгъуқин Қэргынкаав.

Ынан гэмо нинэлгықин, нңқун лыгэн льэленръук ратъылыңогъа ынкъам рэвънгъэ ынин миргын.

Кэтэм туръылетык миргын тъылыңогэ, ытлён гэлгурэтъытлин.

Ууркильықэй нынымытвақэн ынпычьык эккэк. Ынқэната эмкынинъэ Қэргынкаав ныёпатқэн мэргэты. Ытлён
нылгъэтгьуқин — о'тчой тнтэ рэмэлеквъэ миргын ынкъам
рэтэйкыгнин гакаңорвықай, э'мнтлён чит тайкыёлкыл.

Қол рыннин Қэргынкаав еп ныкитэ рыгъевнин ңэвмиргэ. Кыевинэңу, ынан ңэвмиргын пынлёнэн.

— Энмэч эргыръогъэ? Э'мн рай эпы, мэлеквън мэңинрин панэна тъылыркын?

— Гынин эпы гэңэвынъюсқивлин,— татлыгнэн ңэвмиргэ Қэргынкаав.

Қэргынкаавына вэтгавыльэны нэнаалёмқэнат, иңқун
амыргынан а'ачекыт нынэвынъюсқивқинэт ынкъам нылгоратвақэнат ңэвынъюсқивык.

«Коле ръэгъи эпы, миңкыри ңэвынъюскиквъи, алымың
энмэч ынпыначгын»,— нычимгъуқин Қэргынкаав.

— Миңкыри-ым ңэвынъюсқивъи? — нымнылёқэн ытлён.

— Чекыяагты гэңэвынъюсқивлин, қырым ныетын. Гэвънлин,— ңэвмиргэ тэңынчичевэннин чичевык лывавыльын
ытлывъёқай.

— Қынур Мылко? — тэргатэты пынлёгъэ нэмэ.

Қэргынкаав энаагты қытгъи ынкъам тэнйъэлыгн вай
йынаннэн таңқонпың эпэқэйын рыляйвыё, тэючгықэй кывагъёчгын.

Нэнлегъэн миргын нотагты. Ярагты тылик «ныръэтайпатқэнат». Лыгэн тивичгэ ръэт волвакы ныкэлиқин, энмэным иңқун эпэн увирит рарагтыгъа. Ынңин этгыргыт ңан
тайңо нылгықинэт.

«Ынңатал э'ткиңыт, ымың эпы, рагтыльын, э'нқу нэлгыркын»,— нычмгъуқин Қэргынкаав.

ҢИРЭК, КЭЙҢЫТ
Ңыроқ о'равэтльат нимтитылеқинэт. Ы'ттъыёча нылеқин ынпыначгын Къокоқэргынто, ынык нычымчықэн ынин
экык Отъо ынкъам ынанъяачы Қэргынкаав. Ытри — ңэнқайа'ачекыт.

Эмтэнвэлынвылқылык гэлгэимэвлинэт ынкъам ынқэната ванэван ныгагчавынат, мальатав нынвилқинэт эгынтонвы, ңақам нылгомычьатқэн.
Пыкиргъэт эмтэнвэлынвылқылык. Отъо ытри Қэргынкаав аймыгьат, ынпыначгын-ым уңэлгъи. Аймээръанма,

Отъо ваамқагрочгэты ныллепыткуқин ынкъам люур чекавэтывақ тумгытум мынгэпы пиринин ынкъам эмтэңкачагты рыкытгынтавнэн.
— Ытлён инэнрэқывыркын, иа'м эмтэгты внэнрывнирыркын

рыиэт кукэт мытпэлянат?! — ваңэйпа нэнамңылёкэн
Отъо Қэргынкаавына.

Отъо ванэван рэқын нивын, ытръэч нывиврэльэтқин.

Қынвэр Қэргынкаав ваамрочгэты лылепыткугьи ынкъам
ынан льунинэт ңирэқ кэйңыт, тылельыт. Этъыманы кэйңэ
таңванэван ы'нльунэт о'равэтльат, ынқэната ытри лыгэн
эмтэңқачагты нылеқинэт.

Қэргынкаавына ваңэнпынэнат, иңқун ытри о'ралвагты
нэквэтынэт ынкъам чама иңқун ынпыначгын нывалёмын.

Ынрақ-ым Отъона тумгытум, қулильэтыльын, нэнайыкыргайпықэн.

Э'квырга-ым вэнлыги ынпыначгын гавалёмлен, ытръэч
кэйңыт панэна эмтэңқачагты нылеқинэт.

Ынпыначгын етгъи, нэмықэй льулқыл тэңэмчукэ гэнъэтлин. Қэргынкаавына пагчеңэты нинэгитэқинэт кэнңыт, миңкыри қун ынан тэленъен нинэрэльуңқинэт кэйңыт, энмэч
ытлён омкычыкоеквэ нылейвықин, чымче эмрэльунэ ынқэнат гынникыт. Игыр-ым ынқэнат кэйңыт таңъора ырыкы нылеқинэт.

— Гымнан ырыт мыңирин, гынан-ым, Қэргынкаав, понгын. Отъой, гынан манэгракэн рэчақайпын, ынкъам опоны мынъягнанат, — ивнинэт а'ачекқагтэ ынпыначга.

О'ракайңыңқачагты эквэтгъэт. Тагмальатав Къокоқэргынтона тумгыт нэнантаалгылявқэнат. Этъыманы нивқии, иңқун тумгыт рэгынтэвңыт ынкъам амынан нарапэляңын. Ынкэмир-ым Отъо ныпэлятқэн.

— Леңытақ-ым айылгавыркын? — нычимгъуқин Қэргынкаав ынкъам гақолема кайңыңқачагты кытгынтакватгъэ.

Нақам пойгын нинэнрықин ы'ттъыёлягты таёлгын, қынур
а'қальэты етъаң ныйэнрыткоқэн тантынныткоң.

Люур яалеңқач ынпыначгын Къокоқэргыпто кулильыръугъи ынкъам эчги Қэргынкаав кэйңык эймэквъи, ынык
гыргоча мъэмит ръоръайңаръогъат. Қэргынкаав-ым аръаля гагъеңгыплен, ванэван мъэмит, ръоръайңаръольыт, лыги нылгининэт.

Люур ы'ттъыёча тылельын кэйңын, кынур-ым солдат,

эрмэтэ йъоё, янотгытката оппаңкатыңогъэ. Люур чекавэтывақ чывачгынлегъэ кэйңын, ы'ттъыёча тылельын, ынкъам
и'рэквэтгън. Лыгэн ынкы яачың ымың қол и'рэквэтгъи, ытръэч мылгыт нэчгэтыръоқэнат лымынкыри.

Қэргынкаав нэмықэн пэлқынтэтгън томыкы. Ытръэч
ынинэт йычгыгыргыт киткит нымэчвиврэльэтқинэт. Ынпыначгэн-ым льулқыл қынур чайкойңын гэлгитэңилгыръулин.

Ымың вэтгавык нылвавқэн. Ытръэч ынан вэтгаво нинэлгықин: «Оккой», — лымңэ ынпыначгын ванэван рэқын никвъэн.

Ынңэнъылё вэтгаво нылгықин Қэргынкаавын айылгыкэчьатгыргын. Итыкэвын-ым ынпыянва ытлён нъэйңэльэтқин, ытръэч ынқэн ванэван лыги нылгынин, амынан
лыги нинэлгықин эргычьатгыргын ынкъам нытъаляволңықэн, қынур-ым ынан рыегтэленнинэт ымыльо тумгыт кайңэпы.

РЭТЫРЭТ РЫЁНВЫК
А'лелгыгытгыткот вэрэлгыткольыт. Ынңэнгытгыткок
қача гэрэвивлинэт нкутъэр ярамкықагтэ, миңкы нэмықэй
нытвақэн Қэргынкаавыргэн яраңы. Ынкы, вэрэлгыткок,

тэгнымкықинэт милютэт, рэвымрэвыт нытвақэнат, мэңқо
таңымъылёуэт, нылейвықин Қэргынкаав. Ытръэч вулқытвик

ынқэнат вэрэлгыткот емгымгэты нынъэлқинэт, нэкэм ынңэнъоравэтльэты, микынэ тэгнымкъэв гавалёмленат лымңылык «кэльэт». Ынқэната, омкывэрэлгыткойпы тыляма,

гэмгэумкықэй мэлкэльэльын ынкъам қэптин қонпың мэлйигычгэтыльын, вилют-ым нывыргыргатыңоқэнат палёмтэлык, имыръэнутэт мэлемвыргыргэ нынъэлқинэт.

Тэгмэлынңин гатвален ынанъыттъыёл рыюк Қэргынкаав. Қоныры қаат тэңэчимгъукыльинэт, лыгэн пэнин тымңэнқo лейвыльыт ымы ныкитэ. Қонырың-ым Қэргынкаавына турынъюк ванэван ңэлвыл нынчимгъувнин, лыгэн қaaчыко ңэлвыльык нылымңэнақэн, миңкыри қун нтык қaaтагнык, ынан гитэтэ, гэмгэумкычыку нытвакэнат «кэльэт», ынңатальым ныйимгымэтқин. Қаачыко этъопэл, нақам-ым
инвқинэт, қаат эмвириңыткульыт этынвэты, чама яйиыпытка ванэван йъарат вилют ныпылвынтъаиңанат.

Конырың майңъоравэтльат тэмпэнинэт лейвыльыт ынкъам қынвэр қол нитқинэт нымнымык ныткивқинэт, ынқэната лымңэ о'равэтльат нытъарылтатыңңоқэнат.

— Како а'мын қлявылтэ люңыпкирэ итгъэт, нақам
вулқытвиркын, миңкыри-ым вай мытритыркын? Мэңин рэнъюгъэ? — Қэргынкаав ивнин ынныначга.

— Ако гыт, қлявылегыт, вэчьым нъынъюн? — танрэнңынэты рымагтэты нэнанвэтгаватқэн қынур майңъоравэтльан Қэргынкаав ынпыначга.

Мэңин-ым нъэнқэтын рыюк, ыныкит гыт нарылгыркынэгыт амгынан қлявылё, чымқык итык еп ңинқэгтн, ынқэната Қэргынкаав вэтгыры вагъэ рыюльу итык. Тумгыт
тъаляволңэты ивнинэт:

— Ёмрой ынкъам Ваалтэңо, ңэлвыл ярак чымчагты
қынлигыткы, ынан пэтле тырайъонтык.

Ей ымын этутъэвкэ ытлён рыюлқытгъи. Ытлён пэтле
гэнъюлқытлин, иңқун еп мачьылё ныгалянэнат умкыткут
вэрэлгыкэнат, ванэван итык, иңқун ңинқэгти қаантальыт
эвнэйнмгымгэткэ интыркынэт, иңқун нпэ ытлён эвнэйимгымгэткэ.

«Мэңин гэнъюлин?» — «Ңан-ым Қэргынкаав. Амын-ым,

иңқун қлявыл».

Ынқэнат вэтгавыт, рыёнвэты тыляма, қынур нэнавалёмқэнат Қэргынкаавына, ынқэната этъо нъэвчайвыңңоқэн.

Ытръэч ныкитэ ынин тъалявылңыгыргын кыргам гэтъэрылтэтлин, қонырың гарэтылялен рыюльын.

Қэргынкаав масқаатагнык кэрваччотатэты нарычгытвакэн, итык ынан гитэтэ ванэван ныйылқэтыи, ытръэч лыгэн нарычгытвақэн. Люур ынан валёмнэн лыганлеңқачайпы қаврыткын. Чит чывачгынлеркын, ытръэч тэгмэтэквън
камаграк, ымың мынгыт эвыр рылгыт рыкамагравык иэналвавқэнат, қаврыткын ныпкирқин.

Қынвэр арычгытвальын ынкъам кутык лывавыльын
колё майңъоравэтльата апақатлынэн. Аны этъо Қэргынкаав ныракамаграңқэн, ытръэч нытэгмэтэвқин. Нытлепыткуқин. Нақам ңэлвыл нинэльуқин, ымың қаата ныгитэқин,

нақам ванэван ы'нвинрэтын кальайпы гынтэвык (лыгэн-ым
Қэргынкаав ванэван нытгивылтэтын, иңқун ытлён кэльэтэ апақатлынэн).

«Тэлвъэм опоны мачынан мывъик», — нычимгъуқин
ытлён, нақам вилют нывыргыргыръуқинэт.

Ынңин чимгъуплыткук, ңинқэй нылгинэрмъэв камаграгьэ, иңқун вэлер ныльунин, рэқэ ытлён тымыркынэн. Таңгэмо лыгнин қотысқычатгыргын, рыпэт гэвнтысқычетлин.

Аны Қэргынкаав паагъэ қаатагнык вак. Лыгэн, миңкыри ңэлвыл нылеқин, ңэнри нэмықэй ытлён нылымңэнақэн.

Ңэлвыл лыгэн эмыркылек гэлгнйқунтэтлнн. Қымэлынан рыюльыи ңэлвыльыныпкирэтгъи ярак қымэк амгынотъылёръок. Қэтэв лёңқаачвэнтатыльын ынкъам эчвэрагырго гатвален.

Ытръэч Қэргынкаав лёмпаальын тъалявылңык, қэйвэ
амқынрыёңңок, қэтъок ы'ттъыёлкэн рыёнвыкэн рэтырэт,

гычгыёргын нывиврэльэтқин ынкъам рымагтэты ытлён тылеңыръыкэвэ гитлин қувликэ рыюк.

«ИНЭВИРИҢЭТЫЛЬЫН»

Август... Гэйъылнн, уйңэ аръорака нытвақэн, ңэлвыл
нытаңолвытвақэн. Ынкы Қэргынкаавын ытлыгын рагтыгъэ,

пэлянэн ңэлвылекы нынпылюқин экык.

Нинқэй нылгэтаңқорагынрэтқэн, нырымъэйңэткуқин,

қынур майңъоравэтльан. Ытръэч-ым пэтле гэқытчирэлин.

Қытчирэк пчиқэк валяркыляңңогъэ. Пэңъивэтык ытлён
қаатагнык тымкыткынык вакъогъэ паңэвңытонво.

Люур ынак валёмнэн э'йңэльын нээмнэм. Қэргынкаав
лылепыткугъи. Эвыча, миңкы нытвақэн Қончакэн вээмқэй,

ваамлыңкы нывытрэтқин ныгыннэвлықэн гытгықай. Ынкы
гыргоча ныриңэмъетқинэт нээмнэм ынкъам йъаяқ.

Ынкы Қэргынкаав чичеквън, иңқун қайгачгақагтэ
йъаяқа нинэрэнуңқинэт, нээмнэмэ-ым — ытльата нинэвириңқинэт кымиңыт.

Қэргынкаав галганңэнанвылен ейвэче қайгачгагты,

ынан ы'мңычвыно нинэлгықин йъаяк. Выквыномакавынлыткок ваамлыңкы, йъаяқ вычгыпъёңңонэн. Пэтле ръэқэвнин, э'квырга-ым ынкы ынан льунинэт қайгачгат.

«Инэвириңэтыльын» гиңык нъэлгъи. Выквыт, гынульыт
йъаяңңыттык, яаңңонэнат қайгачгаңыттык. Ңинқэй нинэпыткықин — ымыльо қайгачгат тымытконэнат. Амынан
нээмнэм нырнңэмъеткин ынкъам нытэргатқэн.

Ытлыгын етыльын Кэргынкаавына рымңылявнэн. Пыңылтэтльан экык ытлыгэ ивнин:

— Гыт нымэльэв ити ынкъам чама а'ткэгма. Внриңык
қайгачгат, гыт нымэльэв вагъэ, а'ткэгма вагъэ, миңкырн
қун гынан ытри нырулқинэт тымытконат. Ынңэ лымңэ ынңин иткэ. Мачынан таңгыргын армаң нытваркын а’қагыргык.
ҢОТЫ КЭЙҢЫН!

Нытутъэвкин. Выроргарэ ы'лгытумгыт қаантаивэпы
нырагтытыляқэнат. Қэргынкаав ынанңаквэтгавычьын. Тыляма чиниткин тумгытум, ынанъылго лынъё, ивнин:

— Ңинқэй, мургинэт чааттэ мынынчымқэтынэт ынкъам тылянвык Коле мынивын: «Ңоты кэйңын!» Эченур янор
мынрапаңъэвңытогмык ынкъам ынкы гынан ынин эчгыткын қыквутгын оттэты.

Тыляма ыргынан напчымқатыңонат чаатэ. Колё-ым
таңванэван нычичевын, рақынвы тумгыт чаатынчымкатыркыт ынкъам лыгэн чаатъамата нылеқнн.

Янор о'птырыров нывилгъэт ынкъам Коле Қэргынкаавына ивнин:

— Киткинуқэй мынпаңъэвңытомык, вэтчин ярак мытэймэвмык.

Паңъэвңытоңңогъат. Ңинқэй пытляқ яалегты кыечейвыгъи ынкъам люур кытгынтакватэты қулильэтгъи: «Ңоты, ңоты кайңиңын тылеркын!»

Ымыльо кытгынтакватгъат, э'квырга-ым Коле чаата
а'рэнэн. Лыгэн чаата а'рэнаңо Коле пирқыгъи ынкъам кэйңын а'тчаңңонэн ныкитльэн. Қэргынкаав-ым гэтумгэ энмэч ныпкитчықивқинэт ярагты.

Колё а'тчак лывавык мэрынрэқэй таалгылятгъэ, ытръэч нақам кэйңын эвытрыкыльин, ымың ванэван нықаврыткатын. Қынвэр мэрынрэқэй қутгън ынкъам чааткэн эчгыткын ёпаннэн. Эвын-ым ныквотытвақэн чьомыткын чааткэн. Вытку ынкы чичевиннэт қуңычгэтыльыт тумгыт.

Колё тэгнъэқэйнлықин, ынқэната тумгэ тэңычьу нытчықин. Ипэ-ым ытля таңычьыгыргын ңынваңэльын палёмтэлык. Қэглынангэт эвын атчьатык Қэргынкаавына валёмнэн ынпыңэвқэй ңынваңэръольын.

— Иа'м ытлён қонпың гэқуңычгыльэтэ томыкагты?

Вэчывэ-ым мэңин энанымгоңатгъэ ынңин этгыргык, қэйнун-ым гыт? — пынлёнэн ытлыгэ Қэргынкаав. Ынңин ивыплыткук, ынңот вальын пыңыл тывнэн:

— Гым қувликыльигым. Нэмықэй Колё қувликыльын,

қынур-мм гым. Гым тэленъен, еп ныппыльэв вама, лымынқэнырык нынтэрмэчьыңэвигым. Ымың гымннн льоёттэ
лиглигыт ниткэқинэт.

Қол тынтын гымнан таңымъылёңэт тыкытчынъён тутлик. Ымың Тыңэтэгнырык гэмо нылгықин, миңкы ныкытчытвақэн. Ытри нымкыргэри. Қэтлыги ытри ярайпы ныллепқннэт ынкъам нычимгъуқинэт, иңқун титэ гымнан тыракытчынъёңын 
стр. 36

тутлик, ытри рэенңыт ынкъам нэриткэңынэт лиглигыт.

Кынвэр галгэқэвъяңңойгым. Э'квырга-ым нылгъарақатэгым рэльуңкы лиглигыт тутликин, миңкыри қун гымнин чакэттықай нинэнрэнлигувңигым. Нытэгъеңигым; иңқун ытлён эқылпэ нывэтгавыңогъан. Нақам нэнавалёмэгым
ивыльыт, иңқун рылигувкы кымнңықэгти экылпэ нывэтгавыңокэнат.

Қынвэр тыльун тутлик, кытчыльын. Лыгэн льунэңу
кытчыльын тыкытгынтыпэнрын. Ынкы нытвақэнат рыпэт
ңырақ лиглигыт. Гымнан амъақакоргава, эмгитэк лиглигыт,

таңгэмо тылгынэт пыкитльэт Тыңэтэңгнынти. Эвыр ынкы
ңыронляңо нарытгэлгым, қутынэ-ым лиглигыт рыгынтэвэннинэт. О'тчой гым ынкы гарыттэлегым. Нанпааквым рыттэлык вытку йыкыргэпы моллытъыңңок. Гэлгунтымэвигым
ярагты тыляма, нақам йыкыргэпы нымуллыгъигым. Ярак
пыкэрыңок, тывакъок, иңқун вэлер муллытъык мыпаак.

Вакъотвальэгым ытчая эиайъогъэ, ынкъам муллытъыльигым льук энамңылёгъэ:

— Ынрақ ытлён гэрэқнгыт тэлвэмуллытъэ?

Гым — тэңъэқэйилькыльигым, миңкыри қун қунэче
э'қэйилетыльигым ытлыгэ гэнатананылгынлен. Э'квыргаым ынкы вытку ытчаеты таңымыльо а'а'тгыргыт тытвынат.

Ытчая гым мурык ярагты инэнльэтэтгъи ынкъам ңытогъэ,

ымың мэкына рэқын ивкэ. Қытлыги ынан энаальыт гъэйңэчьивысқивлинэт ынкъам ымың лиглигыт гантаглятленат
ынкъам рэнипнэт морыкы.

Эккэтэ палёмтэлма ытлыгын, қынур нинэгитэқин ытлён муллытъыльын йыкыргэпы ынкъам эмқэлелвынэ нивқин: «Ивкэ кэтэм игырқэй мылгэрмэвыркын ынкъам атэна 

тэрмэчьыңыльыт тъылгэркыпчевынат», — нақам чама
ытлён ныңыркылятқэн, иңқун нэмықэй ытлён тумыгмил
тэрмэчьыңыркын.

Эргатык Қэргынкаавына пытқытвынэн ынқэн Ңэнқанына ынкъам ытлён ивнин:

— Мынйъон тумгытум ынкъам мынпвын, иңқун қырым
лымңэ ынңин мынинмык, энмэч мытрэтумгыльэтыркын,

қынур гэйнчьэмэ.

Ңннқэй энмэч гакоргавлен ынңэнвэтгавэты тумгин.

Лыгэнэвыр ынкы тумгытум найъон. Чиниткинэт гимгъут
ыргынан нытвықэнат эмрынгинтэ ынкъам, титэ чичеквъи
ыргин тумгытум, иңқун ытри рэтумгыльэнңыркыт — Колё
гэлгиңыръэвлин. Ынкатагнэпы ытри қонпын гатомгыльатыңоленат.

УҢЭТЛЬЭН
Тавайваамык мыраңрочгыңқан варкын Вэлвъиң. Қол
гитлинэт ынкы гатваленат Рытэгрэвынти. Пэнин Қэргынкаав руңэлңыльын гэкэнэ Тавайваамэты.

Қынвэр ытлыгэ нэнавэтгытрэлқэн. Ыныкы ныкылгэтқин ынанвэнчьан кааръаматыльын қораңы. Ынқэн қораңы
гэлгитэңынвинэвлин, рыпэт-ым ымың тэвъэле нырэңэткин,

қынур ы'ттъын.

Ыныкит қаантама ныёоръоқэн, Қэргынкаавына ынқэн
қораңы чаата нинэңилгэтқин ынкъам ярагты нэнатанқааңқэн, қораңы-ым лыгэн вэтгыры яраңқачагты нэквэтқин,

Қэргынкаав-ым қымэл лыгэн чаатык ниэнрэтэ нывэлеркылеқин. Ынңин ытлён қаата нинэныпкирэтқин ярак. Пыкирык, 

ңинқэе тытлырагты нэнанатвықэн Қораңы ынкъам
тэвъэле нэналпынрықэн. Ынкы қораңы ныткивқин, вытку
эргыръок нывъятқэн.

Уңэтльэн, увыркиплыткук, нытпнэңңықин, нинэкылгэтқин қораңы. Чекавэтывақ қораңы таңвэчваңа нэквэтқин
ынкъам Қэргынкаав ныкнмылтэтқин ңэлқивык. Қораңы
ы'ттъыёча ныляңңоқэн, нақам ымың ванэван этын ныпэлянэн ытръэч лыгэн кытвыл а'қапэрэң ынкъам а'қаңалқэвың урэльу нылеқин. Яалеңқач-ым Қэргынкаав нытэргытыляқэн.

Нақам қораңы қырым миңкырн нылқытын, лыгэн ярагты нылеқин. Ыныкнт Қэргынқаав ныкытгынтатыңоқэн, иңқун ныпирпнин, эвыр ынкы қораңы нэмықэй ныркылявыңоқэн. Мэрэтқыльоно уңэтльэн ярак ныпкирқин. Пыкирык нинэкылгытвықин қораңы ынкъам вытку тагмэрэпъак нырэсқивқин.

РЭВЫЛАРЭВ
Қэлюқ-ым тылек лывавыльын Қэргынкаав, гэкэңуңэлыльын нылгъомрыйылқатқэн. Ытръэч о'мрыйылқанмачы амалваң нақам айылгэты вальыт рэтыт нинэльуқинэт.

Рэтың нинэльуқин кэйңын. Чит нэнакаврақэн — ытръэч
эвыр тылянвыгъет нынъэлқин. Қынвэр Қэргынкаавына
қэгнэвнин ынкъам левтык рыпыткэвнин. Кытъаткэ нэмэ
қутгъи кэйңын. Қытлыгн қырымэн кэйңын. Ипэ ыңқэн о'равэтльан ынкъам ынан оттыңынратэты пэнрынэн Қэргынкаав.

Чит ытлён гынтэквън, ытръэч гыткат рэймысқытурэвык 

нэналвавқэнат, о'равэтльан-ым лыгэн ыныкы нылеқин.
Ытлён пэқэтатгъэ ынкъам апақатлың ытля ынкъам ытлыгын а'йңавыңонэнат.

Қэргынкаав, итчетыльын, ытльата рыгъевнин. Кыевык
рыпэт аны гэвлывъентолен, мытив қэглынангэт ынңин
итгън.

Эргатык инъэ нэмэ ытлён чейвуткугъи, нэмэ нмтинин
қайпылвынтымъамэльын. Рыръилевнин мэлеталгын. Э'квырга-ым, еп ырынвэрэвма мэлеталгын йықунтэтгъи, ынкъам лыгэнэквавэты қэгнэвнин. Ынқоры-ым лыгэн ынңин
лыгэнэквавэты эмтэйпынэн ырыт.

Қэйқын тылек ынан льунин рэвымрэв. Тэңырмич нывакъотвақэн. Гантыгэватлен рэквавытвальын ырыт. Аны
нинэлқэгнэвқин рэвымрэв. Вэлер қымэрын гэвытрэтэ. Қынвэр лыгэвайыңқач гитэчьыткунин. Рэвымрэв рыпыткэвнин.

Лыгэн ырытконвык пэлянэн ырыт ынкъам рэвымрэв кытгынтыпэнрынэн.

Люур рэвымрэв мэлпэнин вакъогъэ, нақам левыт нымотлыпэрақэн қынур рэтыкэн кэнңын, о'равэтльо нъэлыльын. Ынан мэрынрэқэй йъонэн рэвымрэв. Ынкэмнч рэвымрэв эвыр маңэнқач йъок, эвыр у'рэнңин нылиқин — ныгынрырэтқин.

— Колё вэчьым рэтыкэнамэл о'равэтльо рэнъэлгъэ
ынкъам рэнапэнрыгъа, — эмқэлелвынэ нивқин Қэргынкаав.

Ытлён ырэты кытгынтатгьэ ынкъам иэрэма гитэчьын
льунин рэквавытвальын. Нэмэ қэгнэвнин рэвымрэв.

Қытлыги ы'ттъыёл рыпыткэвык, левтыкин нэлгын ытръэч гэнтэрэтлин ынкъам гэнкэгытръэвлин, ынқэната люңирыльын рэвымрэв чама лылет қытлыгн мутле гэйыръэтлинэт.

И’НЫ
Галгэтаңэргынкэвлен. Энмэч гыръольыт гэгнунэтлинэт. Ңэлвыл ярак о'птырыров нытвақэн.
Қэргынкаавынтэ ынкъам ыргин энаальыт ныраалпэнрықэнат нымтакачгэты, миңкыри қун ыргин ңэлвыл эмкыкыльин, янра а'қаналяңэтавың вальын, ытръэч ытри гыръольа гъарэленат. Уйңэ ымың ақлявылкыльэнат. Қлявыле интқинэт Қэргынкаавын ытлыгын ынкъам ытлён, нэмықэй «қлявылё» рылгыё. Энаальын-ым ынпыначгын а'қақорагынрэтың гэнъэтлин.

Вулқытвик ныппылюқин қлявыл нылеқин ңалвыльэты,

ымыт ырыт эмтэё этынвык майыңкы нытвақэн, миңкыри
қун навэлгын мэчьэмэтэ нинэнтықин. Ынқэн Қэргынкаав
рыюльыи, қол қораңы рылик лывавнэн ынкъам ныкэмачы
йынқаквъэ.

Аплёратвака Қэргынкаавына льунин кораңы и'рэльын
ынкъам эвыр ынык яалеңқач ръэнут ныппылюқин вэлеркылельын. «И'ны», — чимгъугъи ытлён. Ынин линлиң рыпэт малиэнтықатыңольын илюльэтык. Ынрэчымче нъэлык
Қэргынкаавына льунин н'гэ пэрэё қораңы. Ынан ырыт пиринин ынкъам пэтыранъёлгычыко етъаң а'тчаңңогъэ.

Ынан ванэван лыгн нылгынин қораңы, и'гэ рылёвлявъё,

амынан ынин раягтачңыгыргын лыги нинэлгықин. Ытлён
нычимгъуқин, иңқун ынан рэлқэгнэвңынин, вытку ынкы,

титэ и'ны рапэнрыткогъа ңалвыльэты.

Ампэрқытвак, Қэргынкаавына гэмо лыгнин н'ны эквэтыльын. Қоныры Тымъё э'нныкавраң гатвален ынкъам ынқэната ныкитэ янра левыт нывытрэтқин, этъо э'қэлиңэтык, ынқэн акалкылың.

Ынңин ымныкэрэт пэрқытвагъэ Қэргынкаав. Вытку
тэркээнэма мэрынрэқэн чамэтаткота э'кырарыңқачагты
эквэтгъи, чама ытлён ныпэгчиңэтқин, иңқун миңкыри итгъи и'ны, на'м ытлён эвытрыкыльин?

Вытку чичевык, иңқун и'ны гэквэтлин, Қэргынкаавына
и'кырэр таңийъонэн. Нақам қораңы люгнульын, ытръэч
ганмылен.

— А'мын лыгирэқын тыривңынэт? Леңытақ нэрэлгъэйңэчьивыгым, миңкыри қyн қораңы э'гэты тынтыватын,— нычимгъукин Қэргынкаав.

Ярак ныкитльэн ңинқэй ванэван микынэ нъэйңэльэннин, қоныры-ым эвын а'қъайңальатың, миңкыри қун ытлён
амынан ванэван нъэқэлтэтын, ымың ынин ытлыгын э'қэлтэтгъи. Ынан экык, еп ёргэты вальын, амынан рыюльу лыгнин.

Вытку ынкы ытлыгэ Қэргынкаав нинъэйвынин, иңқун
и'гыт, инэнлювлевыльыт ынкъам қамэтвальыт, итык қэргатык, танйъоң о'раң нытвақэнат, ытръэч гэтаёлқылтэ ынкъам эмқынлылепыткук пирқык ытри илкэ нықамэтвақэнат ынкъам нинэнлювлевқинэт, вэты ыргынан муллетыльыт
лылет гытамо нылгықинэт. Ымың ытри о'равэтльэты апэнрыткокыльэнат, вытку нъарат гытъэтыльыт ныпэнрыткоқэнат.

Қонырың қырым йъарат нъайылгавыркын Қэргынкаав
авалёмка рытык еп ныппыльэвқэй вама пыңылтэл, тывъё
ңэвмиргин.

Энмэн-ым тэленъеп миргын Қэргынкаавын юргытвильэ н'гэ гапэнрылен. Ытлён эръывтычга нитқин ынкъам, льолқылеты пиңкук, а'ноквын гэнэйпыткувлин льулқылык
ынкъам ынкы ынан и'гин вэнукыт э'рэ гойпыленат, кулирылгэ-ым 

гынннк вэлейпы гэпирилнн. Ынңин қээқын рылювлевнин и'ны ынкъам қынвэр валы йытонэн эвыр ынкы тынпынэн.

Ынқэн гакэтъолен Қэргынкаавына, льук пэнрыткольын
и'ны, ынкъам этъо айылгэты гатваңңолен. Вэлер-ым қотырыкы ынан нымкъэв нэнатвықэн, иңқун ынан гэльулин егтэтльэн и'ны. Итыкэвын-ым чама нэнамачынйъарантавқэн ынкъам ынқэната пагчеңэты нытвақэн пыңыл Қэргынкаавын.

РЭҚОКАЛГЫН
Қэргынкаавына гавалёмлен, иңқун риқукэт — элгартэ
нутгықытчирэқинэт и'рэмъетык, ыныкит ытрн қээқын кылек. Ытръэч ытрн кээқын каальатъёлқылтэ. Ңыроча ныйъэръилеқинэт, ынқорың лымынкырн таңагтатың нынъэлқинэт.

Ныкитэ гэпиңэръулин. Инңъыч лёңынывъячавыльын.

Ынкы таңымыльо винвыт танльоң нытвақэнат, ынқэната
Қэргынкаав гиинэквън рэқокгэленвэты. Ей ннъэ ырыт энаркэленэн, иңқун авнъаляйпыка интыркын. Гылыпчычама эквэтгъи.

Ынан чымче льунинэт туринңъычык элгарэн винвыт
ынкъам вэнвэпыңңогъэ. Аплёратвака рыръилевнин рэқокалгын. Лыгэн вэнвыеквэ ытлён нылеқин.

Қэглынангэт, ңыроқавкэнак и'рэк, лыгэн агтата рытчынин рэқокалгын. Энмэч ынан яраңқачагты нэнагтатқэн, энмэн-ым имтиқэв рыров тымык.

Ыныкит Қэргынкаав нывакъоқэн, эвыр рэқокалгын э'йтэ нылгалқэн. Ярак пыкэрыңок, пъаегты чотатытвальын

рэқокалгын қэгнэвнин. Эвыр ынкы рэқокалгын пъэйык
амэчатгъэ. — «Леңыгақ тынвэтын, нақам иа'м эвытрыкыльин?» — Нычимгъуқин ытлён.

Қынвэр ңэнри кытгынтатгъэ. Пэтлеқэн льунин арычгытвальын рэқокалгын.— «Ытръэч иа'м ымың мэңко эмуллытъыкылин?» — Нэмэ чемгъоңңогъэ Қэргынкаав.

Ынан йимгымгу рытчынин рэқолгын, йыкыргын рыкылвэннин, иңқун эвнэйгуткукэ нитын, нақам ынан нэнаалёмкэнат, иңқун риқукэт эвын ныгыттэпқинэт, ымың ампытльавъэльыт. Нэмықэй вэчьым ынңин нитқинэт рэңъэчевык.

Ярак пыкирык, ытлыгын нинивқин, энмэн ңотқэн рэқокалгын гапытльавъэлен, миңкыри қун уйңэ эмуллыкыльин.

Қэглынангэт, рақокалгын ымың рыванңыма ванэван
нымуллытъыгъэн. Вытку тэңынвэнңыплыткук, вэлёйпы
муллытъыгъи. Қытлыгн кэтэм вилюк гэнпыткэвлин ынкъам
қачакэнайпы гэвъентэтлин.

АТЭН ГРЭЙ
Элеңит нылгэномъав гатвален. Ныгынритқин юнрыңэлвыл Анадыркэн танныңкомбинаткэн, э'митлён люңқэтвэ
гэйтылин қопқымаро лыңэ. Ынқэната ытлён гэнрынувлин,

иңқун вытку гытгак нықэтвын. Қорагынрэтыльо гантэнмавленат ытръэч ңыроргарэ, ымың-ым Қэргынкаав ңыроқав
ей нырулқин. Ымың ытлыгын амгыткатъылыңольын. Ынкы
гыттэпычьу ннтқин Васкайңын.

Кэтэм эвыр номавтыляқэн, Васкайңын тъылыңогъэ.

Қэргынкаав пэлятгъэ амынан аройвычьо. Ытлыгын ытръэч

ныкукимтиқин. Ыныкнт ръоратыңогъэ, Қэргынкаав йылқыңңогъэ амрылытвама. Ытлыгын нилынлиқин. Қэргынкаав-ым ныйылқэткин рырылгалятэнаңо ңэлвыл. Нытаңпаңъэвңытоқэн ытлён вытку нгэвык ңаргын.

О'равэтльан нутгыңыръыкэвқин. Нэмықэй ынңин гэңыръыкэвлин амрылытвама йылқэтык Қэргынкаав. Ынқэната ытлён қэйвэ амрылытвама иыйылқэтқин, панэна нэмтынэвқин.

Ытлыгэ экык нинэнинъэйвықин, иңқун омыльанма
амынан мимыл эңъэлю нылгыркынин, итык энанавэватгыргын лыги эвнэлгыкэ, ынқэн лыги рытчыёлқыл вытку ныкиръук. Ыныкит апъакыльэн ңэлвыл лыгипэтлеқэй ныкинңэнэңу ныгынкэвқин. Ынқэната Қэргынкаавына ңэлвыл
нинэнвэгтилевқин, кэюут а'йңаңңонаңо, миңкыри қун қэюут
ы'ттъыёл ныйигрэвқинэт.

Қэглынангэт ытлыгын нывэтгавқэн. Ымомыльанңэт
қаат қынур ватыңольыт нытвақэнат, нақам қэюуқэгти гакымлергатленат. Ңэргэрык нақамлым гэлгийқытвилин гынкэвык ңэлвыл, ымың қэюуқэгти, қынур нықаплыңойңавқэнат.

Қонырың-ым ңэргэрык Қэргынкаав нэмықэй гатаңычьыңңолен, миңкыри қун ңэлвыл горатлытваңңолен, чама
йънгтак лыгэнэвыр ңэлвыл ныпаақэн ръоратык.

Эмрэнкэ нъэлык, титэ ныңэрқинэт қаат, ынкы қорагынрэтыльыт нытаңычьыңңоқэнат. Роқыр а'ныйъигтаңэн ныпаақэн риңэмъетык, нытляпылмавқэн. Ынкы Қэргынкаав нытэңычьэтқин қорагынрэтык. Аръорака нъэлык, ытлён
таңгэчевкы нынъэлқин увичвэтык. Ынан пчеқалгын нэнанмықэн таңамвылгыпа. Кутти-ым пчиқэт, қынур тинэнгнинңыльыт таңавынвыёнчагты лыгэн ытръэч ныгынтэвқинэт

рымагтэты, нақам ванэван ныйқунтэтынэт. Ынкы Қэргынкаав, қрақавыльын, нываляркыляңңоқэн. Қол рыннин ынан
льунин галяльын йъымкын, қоныры-ым ынкы нанэна нъыгтатвақэн, ңэлвыл-ым тэленъен ганэлялен йъымкэ.

Валяркыляма, ынан ытлыгын льунин о'рамноңэты тылельын. Ынан ңэлвыл гитэнин, эвын-ым гэйгынлин ынкъам
қынур муульын эвлетэлың гэнъэтлин, энмэч лыгэн нырыгпагъёкэн. Қэргынкаав тэңытръэттэгын гэйқэвлин ңалвыльэты.


Лыгэн гынонқор йъок, Қэргынкаавына ръораканчеқ
рыпэглявнэн ынкъам ңэлвыл рымъэйңэнин, эвыр ынкы ы'ттъыёлқор эймыкэңэтгъи. Ңэлвыл рылынвыңқачагты рыръоравнэн, ытръэч мэмлыеквэ рытакаңаннэн. Ытлыгын рылынвык гэнкитлин ынкъам энмэч нычайнатқэн.

— Пырэқигыт-ым ынкъам қымэк ңэлвыл рытрилгъэн?— нынлёнэн ытлыгэ экык.

— Гымнан гинну гэтчылин тутлиқ, э'митлён ванэван
рыровэты ныриңэн, нақам авалёмкыльэн рыпыткэвык.

— Ңоткорың галгаңыттыма ынңэ ңэлвыл антыгэватка,

қонрың-ым ынан игэтык қыгалгаңыттыркын, миңкыри қун
ръоратык ңэлвыл эңъэлетыркын, эвын таңытрэлын рэнъэлыркын.

Ынкы ытри вэтгатгъат норытгыны амноңатынво. Ытръэч янор ытлыгын вэтгатгъэ рагтынво, иңқун нытақъаратын гэчымчьэв.

Ытлыгык эмнче Рқэргынкаав гақаачвэнтатлен. Ытлён
гайылқынэлятлен ынкъам етгырэтэ гақаанлелен. Қонырың
ытлён санога гитлин. Ымыльорык лыги, иңқун саногыт тымкыткук тэңъэткиңыт, ынин егыт гэмэрвынтэтлинэт ынкъам
етгырэтэ аплыёныеквэка гақаанлелен.

Ытлыгын пыкирык, Қэргынкаав қаарэрымгогъэ. Ынан
ымың қаамкын винвыльук нэналвавқэн, қытлыги-ым ынан
таңамңаргыноңқач нэнатақэн ынкъам ынқэната винвыльук
нэналвавқэн. Ңақам қаамкын ръораръок лыгэн нумкыгиңэткин ынкъам ынқэната рыроквыпы эвытрыкыльин.

Ңыроқавык кивык, ытлыгэ Қэргынкаав ивнин:

— Ойопы а'тав пэнин анольатын мыннъон, юрэқ ынңэнқачагты рэтэгъеңыркын рытрэлъё ңаамкын.

Имтилқытгъэт амноңатынвыңқачагты. Ңэнку пыкирык
нэмэ Қэргынкаав қаарэрыңогъэ, э'квырга-ым қынур пэнин
таңамынан нынватқэн, льук нэналвавқэн чывинтыльын
ңэлвыл.

Қэргынкаав ытръэчтэгын ныйимгымгықин. Рыпэт вуеқынкик ванэван ытлён манэграк ныткивын, қонпың этъопэл ңэлвыльык нытвақэн. Ынкэн тэнлыги нинэлгықин ытлыгэ. Ынқэната қол нинэнтықин ныкитэ экык нэнавэнвыпэляқэн, амынан нинэнвэгтилевқин ңэлвыл.

Нэмэ игыр ытлыгэ ытлён гавэнвыпэлялен, миңкырн
қун ытлён нычимгъуқин, иңқун қаарэрыльылқыл нэмтынэвыркын, вэтчин мэчынкы йъарат ванэван нытъылынэт
ынпи гыткат.

Қэргынкаав ныкитэ таңамынан кыеквъи. Эвын гэлыръочгатлен. Палёмтэлыңогъэ чама нымычвынатқэн, иңқун
ынан равалёмңынэн яйпыпыткын ңэлвыльин. Э'квырга-ым
таңванэван нывалёмнэн, ытръэч нэнаалёмқэн етпэкыл рэнмык манэгракэн ынкъам амъақайылга рыйэт етпэкыл, қынур-ым ныванныпэглякэн. «Леңытак-ым кальачгын манэграк қача варкын?» — ынңин нычнмгъукин игыр ытлён.

Қэ'ргынкаав ңаргыногты ңытогъэ, иңқун нывалёмнэн
яйпыныткын чама қулиқул ытлыгин. Э'квырга-ым таңванэван 

миңкы нывалёмнэн қулиқул ытлыгин. Люур чекавэтывақ айвачыңқач валёмнэн атэн грэн. Лыгэн ынкэгйит нылеқин вэтчачьата, палёмтэлычьата.

Икутъэр иннут галянэнат. Ытръэч-ым ванэван ныйъонэн ңэлвыл, ңaқaм пэнинэмил урэльу нэнавалёмқэн атэн
грэн. Қынвэр ытлён айылга вак лывавыңогъэ. Қынвэр лыгэн манэграңқачагты кытгынтыпалқынтатгъэ. Манэграк
пыкирык, яраңы таңынныманнэн ынкъам таңымыльо ирвыт рэймэвнинэт, иңқун «кэлы» пыкитльэн нытынпынэн.

Ымың ээкэтык нъэнқэткин, миңкыри қун кэльэтэ рэльугнин ээк ынкъам вэтгыры ытлён райъогнэн.

Ытлён таңылқотысқычатың нарычгытвақэн. Рэйылқэнңык нылвавқэн, қэнвэ нылгирэйылқэнңықин, иңқун гэмо
нылгынинэт «кэльэт» рэсқивыльыт манэграк, ойопың мачынан йьлқыльын.

Люур Қэргынкаавына валёмнэн вамылкапэкыл ынкъам
яйпыпэкыл қорэн. Этъо ынкы ытлён гъақалеңатыңолен.

Танъетъаң нъатчақэн. «Леңытақ-ым кэльин ңэлвыл?» — ныгимгъуқин ңинқэй, миңкыри қун ынан гынмыл атэн грэн нэнавалёмқэн анвачыңқач, нақам-ым нэнавалёмқэн выёпчаткольын мэрынрэқэй, э'квырга ванэван нивыркын, этықун
ынқэн қырымэн ытлыгын.

Таңавынъақалеңатэты Қэргынкаавына таңгэмо лыгнин
йылқатгыргын. Ытлён кыеквъи вытку, титэ ытлыгын ваңэйпыльын ңаргынойпы валёмнэн.

— Анықун қынтогэ, ңотыңқэн миңкэкин қаамкын, алымың матлёңқаачвэнтата титгъэк!

Қэргынкаав ңытогъэ. Эвын нақамлым ныръораръотыляқэн. Қаамкын қъочатконэн ынкъам ынкы Қэргынкаавына
элқылнин ыргин кааръаматыльын чывэнтыльэпы вальын.

Ңэнри кытгынтакватгъэ ытлён ынкъам қолельатыңогъэ.

Ңэлвыл рынвиленнин.

— Миңкы-ым гэныткивэтлин гынан ңэлвыл? — пынлёнэн ытлыгын, қаамкын рыйкирэтык.

— Лыгэн ңутку гытгылыңкы, манэграк қача, — татлыгнэн ытлыгэ.

— Нақам гынмыл ныкитэ айвачыңқачайпы нытинъэнңэйгыт, ытръэч-ым йъок тылваквыт.

— Итык-ым гым ванэван ңэнрилы мылқытгъэк. Э'квырга гынан э'қэлиңэ тэңимыръэнутэт валёмыркынат. Тэнлыги қытчыгын, иңқун тэңуйңэ миңкы экэльэкэ. Итык нъытваркынат, эвын-ым микынэ қол нъынтыркынинэт нъыльуркынинэт. Амыргынан айылго лынъёлқылтэ нымэныңқинэт
гынинкыт. Ымың-ым гынан энрэқэвкэ, қырым ы'нынрэқэквыт, нэкэм манэграк вальэгыт,— ытлыгэ нинивқин экык.

Ыннэн қэюуқэй нэгитгын. Лыгэн қаамкыкэн вэнвыеквэ
Қэргынкаав эквэтгъи ынкъам мэңқо ныкитэ гэнэлқынтэтлин, миңкы нэнавалёмқэн атэн грэн ынкы льунин қэюуқэй. Қэюукэп қынур ы'ттъықэқэй лымңэнаңңогъэ Қэргынкаавына. Тэңэмынңин ынан рыйкирэннин ңэлвыльык.

ыттъыёлкэн мынгыквын
Товариществок «Полярная звезда» 1938 гивик льэлеңкы нытъэрылтэтқинэт мигчитти, ыңқэната члентэ артелен
вини льэлеңкы нытрилқинэт қолеорганизациягты мэгчератынво, чама ынкы артелен манэт нытъэрылтэтқинэт.

Ынңингивик Қэргынкаав гэмигчирысқивлин АКО-ты,

э'митлён гатвален Ңирэқэвык танныңбазак. Ынкы нымкъэв нымыгыкватқэнат, кимитъын-ым ңинвитльэн.

Ыннэн йъилгын галяк, Қэргынкаав мынгыкватгъэ. Ынңатал ытлён гиничгытлин, титэ ыныкы нэйылынэт 1900 рублти, миңкыри қун ванэван титэ ынңин мыкэльыт манэт ныпирининэт, рыпэт ытлён қээқын манэлпынрыткольык қача
камчечытвэтчагъэ: «Қэйвэ эты этлы алганэка нтгъэт?» —

нычимгъуқин ытлён.

— Юрэқ аманэка варкыт яральыт, қыманэнльататгынат, нақам чымче варкыт, чама эргатык паңьэвңытон,— ивнин директора.

Вытку ынкы Қэргынкаав лымаляквъэ, иңқун ынқэн
эпакың вальын, нэйлынэт ынинэт мынгыквыт. Ынкы ытлён
вэлыткорагты кытгынтатгъэ. Ынан куниинэт нымкықинэт
амалваң вальыт кимитъыт, куннин ымың қагчьэтлык, вачақ панэна тысячык рыпароч вальыт гапэлятленат манэт.

Яврэна Қэргынкаав гақонпыңмэгчерымголен Ңирэқэвык танныңбазак, миңкыри қун Максим, ынин ытлеңи, ынкъам Галя — чакыгэт еп ныпйылюқинэт, нақам интернатык
нытвақэнат Въэңкэн. Ынқэната, иңқун чымче нытваркын
ытленъюк ынкъам чакэттык, қонпың гавэтгытрэтлен ытлён
артеля мэгчератынво Ңирэқэв танныңбазак.

КЭЛИҢЭВ
Сентябрь 1938 гивин... Қэргынкаавыи ытля нытъылңқин.

Қэргынкаавына-ым тумык колхозникырык рээн колхозкэн
тэвъэл Анадырэты нинэривлықин рывэлытковынвы.

Тиңэңңыльын экык ивнин ытлыгэ:

— Тумгыт қиквынэт, гыт Анадырэты мальақалқытың
варкын, йъарат ытля а'ткэгма варкын.

Қэргынкаав рагтыгъэ ынкъам эвын ытля льунин энмэч нытутъэңнқин. Нақам мэлныгыттэнқин экык нэнанвэтгаватқэн, 

нақам эккэтэ рывэтгаватык, этлы нывалемын.

Эргатык инъэ Қэргынкаавын ытля уйңэ нъэлгъи. Рырочьавма ытля, таңванэван ръэнут лыги нылгынин Қэргынкаавына, ымың ванэван инвын, иңқун ытля қырым
лымңэ пэнинэмил нывэтгавын ынкъам аръаля нарамайынляңын, қырым нырагтыгъан лымңэ.

Нотаң рыленлыткук, галгэлыпэңаръочгатлен. Тылвамынан Қэргынкаав, ңаргынойпы нылейвықин, пиңэт, эрэтыльыт, нинэгитэқинэт. Вытку ынкы пиңэтэ, қынур-ым нэныткээвэтын ынкъам ынин чимгъун иквъи: «Қырым-ым ытлён титэ ытля қыльугин». Ынкы вытку таңавынъарэгты мэрэт аратыңогъат.

Ымың ыннэн гивнңит еп агаляка, Қэргынкаавын ытлыгын въигън. Ынык пэлятгъат чакыгэт ңэръамытлыңгэвэльын ынкъам ытлеңи, этъо еп мықыльын. Игыр Қэргынкаав амынан пэлятгъэ мэйңычьу, ытлыгу ынкъам ытльо.

Ынкы ытлён чинит чимгъульылқыл, миңкыри итыльылқыл.

Итык-ым ытлыгэ въэңңок гэтэгнинъэйвылин, иңқун ынан
ытлеңн эвыр чакыгэт интернатэты рэйылңынинэт, ытлён-ым
эвыр миңкы рэмигчирэнңык, ңэнку нымигчирэтыркын. Чама
ынин нытвақэнат чиниткинэт ынйивыт эвыр йъэлгытомгын
Нирэқэв танныңбазак.

Э'квырга-ым ытлён, Максим, еп ымың а'қакалеткоң
вальын. Кэтэм ынкы, ынңин чемгъома, кэликэл пыкиргъи
йъэлгытомгэпы, миңкы нытвэткуқинэт ырыкы, иңқун ырыкы, Ңирэқэв танныңбазагты, ныялгытынат.

Илкин ынкы ңавъыттъиңын Кэлиңэв гагръолен, нақам
нэляк гыто нылгықин ытленъютэ ынкъам чакэтта, миңкыри қун лыгэгмыңэвъыттъын, мэңин рыпэт гэтэгрэмңылин Галяна, Қэргьынкаавын чакэтта.

Қэргынкаавына ымыльо а'қанляйвың вальын рылвэннин. Таңымыльо, тэгнумкэвыйлыткук, чакыгэт гэлленъютэ
ынан э'мэннинэт ынкъам илкин ымың қэйъыттъықэқэгти.

Ңавъыттънңын-ым виин напэлян Вэқэтырык.

Анадырык ныкмргъэт эвын волқытвэма. Кэргынкаав
райкомгыпы комсомолец тагъэ ынкъам рымңылявнэнат,

иңқун ынин ытлыгын гэвъилин. Эвыр ынкы пэтлеқэй райкома нанвэтгавын — ңинкэгти интернатык нытчынэт. Қэргынкаав-ым ынык тэгъеңыгйит нэнңивын мэгчерынвэты
Ңирэқэв танныңбазагты.
Ымыльо мигчитти плыткук, Қэргынкаав ңытогъэ, эвын
нытутъэвқин. Люур льунин ынан гақолема ягнальын ынин
йъэлгытомгын Ңыпэлкут.

— Э'ми-ым тумгыт?—пынлёнэн Ңыпэлқутынэ йъэлгытомгын.

— Энмэч интернатык нэпиринэт, — татлыгнэн ытлён
Қэргынкаавына.

— Вынэ нақам мынэквэнмык, йъарат волкың мытлеркын, яральыт торыкы э'тгъуркыт.

Тыляма, Қэргынкаавына Ңыпэлкут рымңылявнэн, иңқун Қэлиңэв гагръолен ынкъам Вэқэтырык напэлян.

— Ынан панъэвңытоңңок мыныгтын гынин Қэлиңэв,

лыгэн ыттъэ мынинмык ынкъам орвыткынык мынрэтын,—

татлыгнэн Ңыпэлқутынэ.

Эргатык ытчай Қэргынкаавын — Гнвиңэ ңытогъэ, чайпатыңңок, ынкъам эвыр ынкы Қэргынкаавынтэ рыгъевнинэт.

— Лыгэръаңавъыттъиңын мурык тытлырак гагръолен,

нақам қырымэнат торыгтоёттэ, — нымңылтэлқэн Гивыңэ.

УВИЛЬЫН ПАНЕЧЕВ
Увильын Панечев эңинкыльин, ытръэч эвын қонпың
ныкорықэн, нақам йъарат этлы эмңэлюльэткыльни, ытлён
нунтымнымңэлюкин.

Э'квырга-ым ынан чиниткин мигчир тэнлыгн нинэлгықин. Нытэңқинэт тэйңэтти етъаң нинэтчықинэт, қэйвэ ымың тъэрылтэтык ыпатъёлқылтэ. Вэнлыги тъаркэнайны таңамчачагты тэйңэтти нинэнтықинэт. Қымэл қонпың ынныңыттыльыт ванэван нъэнқэтынэт қамэтвак, энмэч қонпын нэнаарванляқэнат.

Амынан ыннээн рук нутгинэнқытчирэвқин, нақам қол
нынтықин нынкимылтэвқин кимнтъын ривлык, ынқэната
Панечевына амыннэпы нэнатайкыңңоқэнат амалваң вальыт
ыннытэйңэтти, э'квырга-ым панэна ынныңыттыльыт нықытчирэқинэт эмыннытъуле тэйңэтык. Тэгъеңу нытчықинэт қутти роолқылтэ.

Қол рыннинэт ынныңыттыльыт «рыгалгатъолёвнэнат».

Таңымыльо ынныңыттыльыт нылгэчачальатқэнат қамэтвак.

Увильын нанъяақэн, миңкыри қун нинъықнн. Лымңэ ңан
ытлён гарэлгэтгалгагэлелен ынкъам вачақ мэчынкы люңкимылтэтэ гитлин увик. Галгат-ым ынқэнат ынңот ганмыленат.

Ыннин ы'ттъымыт гамайынляленат амноңэты Панечевына ынкъам готкочьынтыватленат. Ыннэнтыкэчьык нылгинымкықинэт йъаяқыт ныквақэнат. Лыгэн ңэнку увнльэ нэнаргоқэнат ынкъам левытти нинэчвиқинэт, иңқун ынныңыттыльэ лявтэны эвнэчичевкэ ы'нынтыркынэт ыргинэт роёттэ.

Ынныңыттыльыт нықамэтвақэнат ынкъам ымқамэтваңэт 

нанъяақэн увильын таңгалгапатыльын. Панечев-ым эмтэнңэ нытвақэн, ымың ңутку ытлён а'қачечавың, ръэнут коргаво лыңыркынин: эвытлым анъяткольэты коргавыркын
лымэвыр тумгыт «галгатъолёлыт» тэнңу лыңыркынинэт.

— Ивкэ нэмэ қыгалгагэлеркын ынкъам нэмэ қыгалгапатыркын волқытвэгты, — ивнин Семенковына Панечев.

— Вынэ алымың ынқэн итык тэңычьэтык эмыгъэт тыранмыткоңынат. Ытръэч ивкэ Қэргынкаав нывинрэтыркын галгаңыттык, қэлюқ гымнан қутти нэналвавэгым йъок,

йъарат нинъықинэт гынтэвык.

— Вынэ қынпэляквын ынкъам энмэч қэквэтгытык.

Ынныңыттыльыт неводэты элкыгъэт. Панечев-ым нонтымытвақэн, ванэван ныгагчавын.

— Вайыңқэнат уткучьыт қынрыгынэт ынкъам мынэквэнмык,— ивнин Панечевына Қэргынкаав.

— Леңытъак уткучьэ мытрагалгаңыттыгъа?— пынлёнэн Қэргынкаавына.

— Лыгэн мынлеркын, ынан рэльуңын,— татлыгнэн
Панечевына.

Ытри эквэтгъэт. Аны ыннъыттъымык колё йъаяқ нывақъотвақэн. Лыгэн йъаяқыт нэнриңэвынэт, Панечевына Қэргынкаав ивнин рамынноңэты:

— Ңотқэнат-ым галгат. Мыноткочьынтыватынат ынкъам эқылпэ мыныргонат лыгэн ңутку, қынвэр рэвулқытвигъэ, тырэкимылтэтгъэ увик.

Қэргынкаавына энэчгытэты ынкъам камчечавэты гитэ'нин Панечев.

— Гынмыл-ым руткы, мытив чачальаттык. Эченур ынңэ тумгыт ивкэ, иңқун моргынан мытнуркынэт вэнгалгат.

Эвын тэленъеп, нэкэм гытъанма, Қэргынкаавына йъаяқыт нинэнуқинэт, ынқэната ытлён ванэван нычирмыңэтын.

Энмэч вэтықун ытри «рагалгоңыңңъогъат», қоныры-ым
ңирэют-ңыроёт ныквақэнат «галгат» ынкъам қымэл пэтле
нымкықинэт нанмынат. Қэргынкаав «галгаңыттыма», Панечев «ныгалгаргоқэн», эвыр ынкы нэнарыгнарқэнат.

Пылыткук, танъетъаң рытчыплыткук «галгат», рагтыгъат ынкъам Қэргынкаав неводэты янръатва қытгъи.

— Ы'мто галготык?— Қынур ыннэн пынлёгъат ынныңыттыльыт.

— Энмэч гынмылкинэк мыкың вальыт мытынмынат.

Игыр мэчынкы ринңыт, қырым мынқэюлтэнмык.

— Қэлюқ-ым ынанкэн ңирэнлеңу галгаңыттытык,—

иквъи Нэнэн.

— Нинъықинэт галгат?— пынлёгъэ Семенков.

— Ынңатал вынэ нинъықинэт, чама ныгыттэқинэт атчык,— рамынноңэты татлыңыткогъэ Қэргынкаав,— э'квырга-ым Панечев нылгининъықин, а'тавынан пэнин мэрынрэ тылельын.

Тэңэқытликыльэ Панечевына таңымыльо иъаяқэн левытти ганыпъавленат.

Ынныңыттыгыргын пылыткугъи. Неводтэ нэгтынэт.

Ярагты тэнмавымгогъат. Энмэч ымыльо эвиръыткут кунгасык гэйңэлинэт ынкъам ытръэч нъатчақэн катер. Люур Панечев миңкыри рай гагчыръогъэ. Аплёратвака рэниин

левтъэтчивқэй. Ынныңыттыльэ камчечеты ныгитэқин левтыңынрэтыльын увнльын. Мэңин люнчичевэ нитқин, рақынвы румэкэвыркынинэт йъаяқэн левтыт.

— Ынрақ-ым рақылқылтэ, рэқу рэтынэт йъаяқэн левытти?—энэчгытэты намңылен ынныңытыльэ Панечев.

— Мытив-ым қыльугыткы, миңкыри вальыт галгат

қагты мынытрилгъэн, — ивнин Қэргынкаавына бригадир.

— Мачынан ынкы нытваркын, моргынан аёльэты мытранрагтанңын мэмылқан,—татлыгнэн ытлён бригадира.

— «Колё миңкыри мынтыгьэн мэмылқай? — нычимгьуқин Қэргынкаав,— нақам яйвачгыргын».

Эргатык чикинъэ, тумык ы'ттъыёл ытлён кыеквъи ынкъам ңытогъэ, гитэсқивнин мэмылқан. Эвын-ым мэмылқай

гэлгуитымэвлин. Ынан ручевыльын мэмылқан аңқагты рэлкынин ынкъам эвыр ынкы пэврагэчеңңогъэ янор гычормэны ынкъам тылейқунтэтэ итгъи.

ПАСПОРТ

Қэргынкаавын тэңуйуэ ымың миңкыри вальықай кэлиқэй. Нақам ынин гивиңит рытэнма нынкирқин паспортанэрэкэн. Ынқэната Қэргынкаав директора қол рыннин

пынлёнэн:

— Ңотқэнат кэлит қыильэтэтгынэт милициягты,

қыпирисқивкын паспорт. Этлы мигчитльэт апаспортака эмигчирэткыльинэт, гыт-ым мигчитльниыт.

Ытръэч Қэргынкаав эвыр ынкы мнлициягты люңылқытыльын. Янор ытлён нэнңивын ЗАГС-ты, ЗАГС-ны нэнңивын энанмаляватыльэты.

Ытлён маляврак нэлгитэңынчичьэтын инэнмэлевэтыльэ, рынэт-ым гатаңкэттывайвылен.

— Колёмэй, лыгирэқу гым таңакэрка нэтчыркынигым,

нэкэмқун ынкы гымнин паспорт нэрэльуңын, энмэч эқылпэ

эйылкэ паспорт,— нычимгъуқин Қэргынкаав.

Маляврайпы нэмэ ЗАГС-ты нэнңивын. Ынкы ытлён

ннвын, иңқyң янор ьныкы нэрэйылңын у'рэткин кэликэл,

ынқоры-ым вытку паспорт.

А'тчата рытык кэливытгырти тэгнурэқинэт. А'тчальын

паспортагты Қэргынкаав льунин председателя Въэңкэн

колхозкэн ынкъам ивнин:

— Опопы гынинэт чиниткинэт қаат қынылгынэт колхозэты, лыгэнитык ытри мынгыквықавыт (ынкы «Полярная звезда» гэчеэкэвлин ынңэнколхозык).

Тэңвытку Қэргынкаав чинит чимгъульылқыл, игыр қырым ытлыгэ нынинъэйвынпи. Нынвилыткувнинэт мэңинрин
ынңэ? Чама нақам гыто нинэлгықинэт, чама итыкэвын
қэглынангэт нивқин председатель. Қынвэр-ым ытлён вэтгатгъэ рывэлытковынво чиниткинэт қаат.

Ы'лёқамэтваплыткок, қытгъи ЗАГС-ты. Ыныкы нэйылын у'рэткин кэликэл. Эвыр ынкы ытлён гагчаквъэ милициягты. Нэмэ ңэнқу нивын, иңқун эргатык нылқытын ы'лёқамэтваңңок.

Эргатык мальатав нылқытқин милициягты. Ытръэч-ым

қонпын нивқин, иңқун вытку қамэтваңңок рэлқытгъэ.

Қынвэр ынан пиринин паспорт. Қэнвэ ңирэче гэткивлин

а'тчак паспортагты Қэргынкаав, э'квырга-ым игыр рыпэт

ңирэқ документат карманык ипнэнтықинэт. Ынан тыляма

қонпың кармантэ нинэтэгилиңқинэт, иңқун қэйвэ энэрэткэ

рытыркынинэт. Чама ытлён ытръэттэгын нытъаляволңықэн,

микынти рырынгиивык а'тавыгтота нинэнтықинэт, иңқун

ы'нльунэт рырынгээвъёрык ынқэнат документат, миңкыри

қун ынңэнъылё ытлён майңъоравэтльо гэнъэтлин. Тумгымил варкыт документат, қынур Нэнэнын.

Пыкирык ярак, коменданта Лыковына йынаинэн ынин

паспорт ракалек каленво. Ынңатал рагтэты Қэргынкаав

гэлгипыннэвлин, миңкыри қун а'тавлыгэн кивыткугъи Въэңык, нақам нэмэ ниткэркын паспорт. Пынлёк ынан нақам ивыпу лыгнин комендант.

— Леңытақ ытлён гымнин паспорт ниткэгъэн, вэнык

тыпирин?— рагтык, ынан пынлёнэн йъэлгытомгын Ңыпэлқут.
— Қырым ы'ниткэн, эвын ынңин нынтықинэт паспортат. Ытръэч ракалек нэрэкэлиңын ынкъам нэрэнпэлқынтэвңын, — ивнин йъэлгытомга ытлён ынкъам чиниткин паспорт рыкалыровнэн, иңқун ныльунин, миңкыри нэрэнтыңын ынин
паспорт.
